
 Mwoyi wènù awu dilòòlò edi, balundà bàànyì. Bulelèlà
ndyêsè dinène dyà kwikala kaaba aka dilòòlò edi nè, cintu

cìmwèpelè, bwà kwikala baalùkìle mu Arkansas, nè, cikwàbò
cintu, bwà kwikala mu bitùùdilu. Ngèèla meeji nè eci ke
àànyì pàànyì masangisha à mu citùùdilu ankaatùku mubwele
bwà mukùngùlù mule. Nènku mvwa mupetè dibììkidiibwa bwà
kulwa, nè—nè kutwàdija neenù. Nè ndi muumvwe, kacya ànu
twâbwela mwab’ewu, nè nudi bapìcile mu cikondo cilenga
cyà dikèma mwab’ewu mu disangisha edi. Ndi nè kusàkidila
kwàbûngì bwà bwalu abu.
2 Nènku, mêmè, ngènda mbànda nè njila, kùkaadi katancì,
nè mwanàànyì wa balùme, nènku tuvwa twenda tuyiikila
bwà kùkaadì bidimu pangààkalwà ku Arkansas eku bwà
musangu wà kumpàlà, dìvwa ndyà kumpàlà dyà ku masangisha
àànyì. Pangààkabanga dyàmbedi, mùvwa mmu Arkansas, mu
masangisha à butangadiki, twamb’eku twamb’eku. Nènku
kwambwila ànu dîbà adi, nkaadi munyùngùlùke buloba njila
mwandamutekète, nè mpindyewu ki mêmè ewu mwalùkìle mu
Arkansas. Mbyenze bu mfrangà yà mibì, ùdi ànu ùyààluja.
Ntu, myaba yônsò yînkaadìku mufike, ngèèla meeji, mu États-
Unis, ntu nkonka nè: “Kùdikù bantu kaaba bàdi bafùmìne ku
Arkansas anyì?” Ntu misangu yônsò ànu mupetèpète balundà
bàà ku Arkansas, pàmwè nè myaba yônsò. Nè ntu misangu
yônsò mwâmbè nè: yìmwè yà ku myoyi yìdì mitàmbe kwikala yà
lulamatu, ngèèla meeji, yìkaadikù mituutè, yìtu mwînshì mwà
mitèèlù yà kale yà bleu mu Arkansas emu. Bantu balenga bàà
dikèma! Ndi munùnangè.
3 Nènku ndi—ndi nè kusàkidila kùdì Nzambì bwà mpùngà
wa kwalukila, dilòòlò edi, mu Arkansas, kwikala neenù kaaba
aka. Nè pa nànku ndi ngèèla meeji nè tucìdi nè malòòlò àsàtù
mashààle mu mpungilu ewu, bwà kupeta mpùngà wa kubwela
nè kuleeja dinanga dyànyì kùdì Yesù Kilistò, nè kwenzakù
neenù bwobùmwè nè musùmbà wètù mulenga wà bânà bèètù
ewu, biinè abu, bààbûngì bàà kùdìbo ncyêna mubàmanyè to.
Ngakènzakanyi nè ngamònu umwe ûndì mumanyè bulelèlà,
Mwanèètù Jack Moore, byěnzèki ànu, nè Mwanèètù wa bakàjì
Moore, byěnzèki ànu nè mbàjingùlùle mwab’awu. Nènku tudi
bulelèlà nè disànkà dyà kwikala apa.
4 Mpindyewu, ndi mumanye, ditùkù dijimà nudi nè cyà
kucyòka, nudi bamanyè, bwà mu mubidi emu bacyòke.
Katwenàku mwà kumana…kucyòka mu ditùmbisha nè
dibènesha Nzambì to, bwà bwîmpè Bwèndè, mùshindù mene
wùdìYe mulenga mulaya. Nènku, kàdi, ditùkù dijimà, nè
pashììshe pàdì cikondo cyà butùkù cìkùmbana, dîbà adi ke

mêmè udi ubwela ewu. Nènku ndi mwenzè ànu bu umwe
wa ku bambi bàdì bapèèshììbwe mmwènenu wa dyakula dyà
ntàntà mule abu. Kàdi ncyêna ngèèla meeji nè netùcyěnzè
mpindyewu to, bwà dicìncimikiibwa edi mu mpungilu ewu.
Nukààdi bumvwè baakudi banène, kakùyì mpatà to, mu ditùkù
dijimà nè mu mpungilu mujimà emu. Nè pashììshe kwimana pa
cibùmbà cyà ku cyambilu apa, mòna’s, kumpàlà kwà baakudi
balenga bônsò aba, mu mùshindù wà nè, ndi ndyùmvwa mukesè
menemene, nè mwimàne mwab’ewu.

5 Umwe wa ku bambi ûndì mfùma ku dilabulangana nendè ku
cyanza, mungambìle nè aa ngèènù masangisha à kumpàlà anùdì
nwenza mu tabernacle ewu, mûndì mufwànyìne kucìbììkila;
ncyêna mumanyè ànu menemene nè ncinyì to, ntèmpelù ewu
anyì ní ncinyì cìdìci. Nènku ncyà bushùwà nè tudi—tudi nè
kusàkidila cyàkàbìdì bwà mpùngà wa kubwela mu èkèleezìyà
mupyamùpyà, cintu kampàndà cìdì ciibaka bwà butùmbì nè
luumù lwà Nzambì. Mùshindù wùdìbi bilenga’s wè!

6 Nènku tudi ànu baalùkìle, anyì kî mbaalùkìle to…
Tudi tufùmina ku…bwà diikisha dyà kàlaasà bwà bânà.
Tudi basòmbèle mu Tucson, mu Arizona, mpindyewu. Nènku
kuntwaku kùdì luuyà lwà lwènza bwôwà, kàdi tudi tusangana
nè kunweku kwètù kumbèlu kùdi luuya lutàmbidìle ndambù
kupìta mùdìbi kuntwaku, bwà citaleelà cyà njààjàmà. Nènku
mbyenze ànu bu bìdi bìtùpwekesa kwinshì, paanyimà pàà
bamanè kwibidila nè lupeepèlè lwà kuntu kwàka.

7 Twêtù kufika kumbèlu nè kwenza disangisha dyà kumpàlà
mu dyàlumingu dishààle, nè tudi bamòne Mukalenge Yesù
ùtùngunuka nè mudimu Wèndè munène wà dinanga nè bukolè
munkacì mwà bantu. Nè Èvànjeelìyò umwèumwè ûmvwà
munùyiishè kùkaadi bidimu dikùmi nè bìtaanu awu, mu
Arkansas emu, ncìdi ànu ngììtabuuja cintu cìmwècìmwè aci.
Ncyêna ànu muMushintùlùle to. Yêyè’s n’Kilistò.

8 Mu dyàlumingu kùvwa cintu kampàndà cyenzèke mu
èkèleezìyà. Byenzèkì ànu nè nkènzakane nè mmòna muntu
mùkàlàngà uvwa ci—cishìma aci cyenzèkèle.

9 Mònaayi, twêtù bônsò tutu banangè kudìtàmbisha bwà—
bwàMukalenge Yesù. Tudi—tudi banangè aci. Mukàjì kampàndà
wàkangambila, wàmba nè ke cilèma cìmwèpelè cìvwàye mwà
kusangana kûndì: Ndi “ndìtàmbisha bikolè bwà Yesù.” Mêmè
nè: “Ncyà bushùwà nè nênye mu Dyulu pììkalàbi nè ki bilèmà
byônsò bîmvwà naabì, nkudìtàmbisha bwà Yesù.” Nànku awu
yêyè—yêyè kàvwa ànu wèla meeji nè Yêyè ùvwa Nzambì to.
Kuteetayè kwamba nè Yêyè ùvwa ànu muntu wetù ewu nè
mwena nkindì, anyì mupròfetà, anyì cintu kampàndà cyà
mùshindù awu. Kàdi mêmè kwamba nè Yêyè ùvwa Nzambì. Ke
pa nànku twêtù…

Ke yêyè nè: “Ndi mwà kukujaadikila nè Yêyè kàvwa Nzambì
to.”

Ke mêmè nè: “Kaa, ncyêna ngèèla meeji nè udi mwà kwenza
nànku to.”

Yêyè nè: “Kaa, ndi mwà kujaadika nè Yêyè ùvwa ànu muntu
wetù ewu.”
10 Mêmè nè: “Mpindyewu, nêngììtabè nè Yêyè ùvwa muntu,
kàdi Ùvwa byônsò bìbìdì muntu nè Nzambì.”

Yêyè nè: “Yêyè kî mmufwànyìnekù kwikala Nzambì to.”
Ke mêmè nè: “Kaa, Yêyè’s ùvwa Nzambì, nè Yêyè’s ùdi

Nzambì.”
11 Yêyè nè: “Kaa, Yêyè kî mmufwànyìneku kwikala aci to.” Yêyè
nè: “Mêmè nêncìjaadìkìlè ku Bible webè wêwè mwine.”

Mêmè nè: “Èyo.”
12 Ke yêyè nè: “Mu Yone Munsantu nshapìtà wa 11, mu njila
mutàngìle ku lukìtà lwà Lazàrô, Bible mmwambè nè: ‘Yesù
wàkadila mwadi.’”

Mêmè nè: “Èè, aci cìdi nè bwalu kaayì?”
13 Yêyè nè: “Èè, Yêyè—Yêyè mudilè mwadi, cìdi cijaadika nè
Yêyè kî n’Nzambì to.”
14 Mêmè nè: “Inǎbànzà, kabingilà kèèbè nkapeepèle kutàmba
nè nsupù mwenza nè mundìdìmbì wà nzòòlo mufwè nè nzala’s.”
Mêmè nè: “Wêwè’s udi mumanyè bipìte apu.” Mêmè nè: “Yêyè
ùvwa—Yêyè ùvwamuntu pàvwàYe ùya ku lukìtà lwà Lazàrô apu,
ùdila mwadi, ncyà bushùwà. Kàdi pààkwololàYe makaaya Èndè
makesè awu, nè kwamba nè: ‘Lazàrô, pàtukà,’ nè muntu uvwa
mufwè munda mwà matùkù ànaayi kwimanayè nè kupetulula
mwoyi kàbìdì, awu’s ùvwa mutàmbe nè muntu, uvwa mwà
kwenza nànku.” Ncìdi ànu mMwitabuuja nè ùdì nànku.
15 Mu dyàlumingu, patùvwà twakula apù, tuvwa…Mvwa
ndòmba bantu bwà kukùdimukabò mu tabernacle emu bwà
kulabulanganabò ku cyanza muntu nè mukwèndè. Nènku
kùvwa mu—mulunda kampàndà munanga, ndi muyiile ànu
mwà kumunanga. Mmubangè ànu kulwa mu èkèleezìyà, yêyè
nè mukàjèndè. Mukàjèndè mmungàngà mukàjì mumanyike. Nè
yêyè mwine mmwena Angleterre. Mukàjì mmwena Norvège.
Mùshindù mwinè wùdìku aci cyenzèke’s, ncyêna mumanyè to.
Kàdi—kàdi, nànsha nànku, bônsò bàbìdì mbantu bîmpè. Nè
mwanèètù ewu—ewu wàkadi nè cintu kampàndà cikesè cibì,
mu mwoyi wendè’s. Kàdi mwena Kilistò mwîmpè menemene, nè
muntuwa lungènyì, kàbìdì, ùdiwènzamudimunè baa comptable
nè bikwàbò. Ke kukùdimukayè, nè, pàkakùdimukàye, dìsaama
dyà mwoyi kumutuutadì, è kudìbyànkulayè panshì, mufwè.
16 Nè mukàjèndè, mwikale munganga, kwela kumupyà lùkàsà,
nè kwangatayè dituuta dyà mwoyi wèndè nè: “Ùkaadi mufwè.”

Nènku mêmè kumutàngila kwîsù, kufììke bikolè, mêsù èndè
mapilula. Kî ng’ànu mêsù èndè mabwita, kàdi mêsù èndè
malònzòmòke mumpàlà. Nènku yêyè ùvwa…Mêmè kulwa pa
cibùmbà cyà ku cyambilu, kuteeta bwà kupùwisha batèèleji,
bantu bààbûngì bàvwa bàteeta bwà kukwàcisha mwanèètù wa
bakàjì awu, mu bushùwà bwà bwalu, mu ngiikàdìlù awu, nè
bàyendè. Muntu kampàndà ùvwa mutèèke cintu kampàndà pa
mutù wèndè apu, anyì mwinshì mwà mutu wèndè’s wè, èyowà.
17 Mêmè kukwàta mwoyi wèndè, bwà…dituuta dyà mwoyi
mu dibòkò dyèndè, nènku kakùcìvwa kàbìdì mwoyi wùtuuta
kutàmba mùdì pa cipese cyà dibaya cyàcyà to. Ke pashììshe
mêmè kutwà binù è kusambila nè: “Mukalenge Yesù, ndi
nKulòmba, alùjìlakù Mwanèètù Way ewu mwoyi wèndè.” Ke
mwoyi wèndè kutuutawù misangu yìnaayi anyì yìtaanu, nè
kutwàdijawù kutuuta cyàkàbìdì bu pa ciibidilu. Ke kwalukilaye
cyàkàbìdì, nènku ùvwa ùteeta bwà kwakula. Kàvwa mwà
kwakula to, ùvwa…Mashi àdi yìmana, nudi bamanyè’s,
pàdì mwoyi wìmana. Nènku byàkangata ncikondo kampàndà
kumpàlà kwà mashi èndè kubangawù kwenda mu mùshindù
mujaalàme. Ke mêmè kumuumvwa ùtèèla dînà dyànyì, nè
pashììshe mêmè kwalukila pa cibùmbà cyà ku cyambilu.
18 Mwanèètù Way, ndi ndìkonka ní udikù mwà kujuukila ànu
kuulu bwà bantu bààmònakù nè muntu awu ùvwa nganyì. Awu’s
ke muntu uvwa mudìshinde mufwè, mu dyàlumingu mu dìndà,
bwà dìsaamà dyà mwoyi. Mwanèètù wa bakàjì Way, mukàjèndè,
mungàngà mukàjì uvwa mwimàne mwaba awu bwà kwangatayè
dituuta dyèndè dyà mwoyi, bwà kumòna. Bwà kumòna nè
yêyè…Pa nànku mêmè…
19 Aci’s cìdi cyùmvwika cyà pabwàcì menemene, pàmwǎpa,
kùdì bantu bàdì kabàyì bafwànyìne kwitabuuja bintu ebi.
Kàdi nkààdi mumòne Mukalenge Yesù ùbììsha bafwè, misangu
yàbûngì. Nènku aci kî ncipyacìpyà kutùdì to, pa nànku katwèna
bafwànyìne…Ndi ngèèla meeji nè mbîmpè bwà kudìtàmbisha
bwà Yesù, kàdi ndi ngèèla meeji nè bìvwa bìkèngela bwà
kwikalacì bulelèlà kampàndà, bûdì udìtàmbishila abu. Pa nànku
tudi baMumòne, ndi muMumòne, mu bidimu dikùmi nè bìtaanu
bishààle ebi, byà maalu àdì kaàyì mwà kupangila aa, ùbììsha
bafwè.
20 Nangànangà umwemuMexique, mutùvwàMwanèètùMoore
nè mêmè biimàne mu Cimenga cyà Mexique, mwânà mukesè
wa mu dibòko wàkafwà mu dìndà kampàndà pa dîbà citèèmà
jaajaaja, mufwè bwà dìsaamà dyà bisùlùsùlù, mu bìrô byà
ngàngàbukà. Nènku mukàjì mutekète awu, katùvwa mwà
kumufikisha ku…Èè, muntu awu ùvwa mwabànye twartà
twônsò twà disambila, nènku bìvwa bìkèngela ànu bwà twêtù
kubììkila nombà ayi pàvwàbo bàlwa apu. Kakùcìvwa kàbìdì
twartà twà disambila to. Nènku mwanèètù wa bakàjì mukesè
wa cyena Espagnol ewu, bu wa bidimu, ngèèla meeji, makùmi

àbìdì nè bìtaanu, ùvwa nèmwânàmukesè wamu dibòko, mufwè;
kàbìdì mvùla wùvwa wùlòka, nè yêyè ùvwa nendè mubwikidija
mu mbùlankètè.
21 Kàdi dilòòlò dìvwà didyǎnjìle adi, kùvwa muntu mpofo
uvwa, kaa, pàmwǎpa mukùlàkàjì ànu mùvwà tààtù wanyì
mufwànyìne kwikala amu, pàmwǎpa nè bidimu makùmi
mwandamutekète, mpofo, kàdi wàkapeta lumònù lwèndè
pâmvwà mmusambidila apu. Nènku dilòòlò adi, cibumba cyà
ku cyambilu cyalàbàle menemene ànu mùdì eci mwab’ewu emu,
kùvwa mushikì wà, kaa, mubànde muulu, centimètre makùmi
àsambòmbò nè umwe anyì makùmi citèèmà nè umwe, pûle
nè bìtàmbala nè bifulu, nè bilùlù byà kale byàkadìbo baadìje
mwaba awu.
22 Nènku mukàjì mukesè ewu ùvwa ùteeta bwà kubanda
mwaba awu. Nènku Billy Paul, mwanàànyì wa balùme awu,
kulwayè è kwamba ne: “Papa, ndi nè baawìsìyê batwè ku nkàmà
yìsàtù kuntwaku, kàdi bônsò nkàmà yìsàtù abu kabèèna mwà
kukwàtamukàjì mukesè awu to.”Ùvwa nèmwânàwamu dibòko
mufwè mubwikila kaa mbùlankètè kakesè, kàà bleu.

Mêmè nè: “Èè,” mêmè kwambila Mwanèètù Jack Moore,
“pwekà.”
23 Mwanèètù Jack Moore nè mêmè tudi nè bintu byàbûngì
bifwànàngàne. Ncyêna muswè kwamba nè tudi bafwànàngane
to, bwalu yêyè mmuntu mulenga kumòna wa dikèma. Kàdi
cintu cìmwèpelè bwà Mwanèètù Moore ncyà nè, twêtù bônsò
bàbìdì tutu twabulula nsukì yètù mùshindù wà mwomùmwè.
Tudi nè bintu byàbûngì mùmwè. Mêmè kudyàmbidila nè:
“Mukàjì awu kàvwa mene mummanyè to,” byàkakèngela bwà
kumpwekeshilabo ku nshinga nè bikwàbò, bwà mêmè kubwela.
Ke mêmè kumutùma bwà kasambidila mwânà mukesè wa mu
dibòkò awu. Mêmè kudyàmbidila nè: “Èè, kabààdyàkumanya to,
mukàjì ewu kààdyàkumanyakù dishììlangana to.”
24 Nènku ke mêmè kubanga kwakula cyàkàbìdì, pàvwà…
Mwanèètù Espinoza, bààbûngì bàà kunùdì nwênù bânà bèètù
mbamumanyè, ngwa ku Côte Ouest, ùvwa ùngandamuna.
Eci cìvwa pambèlu apu pabwîpì nè lupangu lwà ngombe
alu mu Mexico City. Ke mêmè kwela mêsù pa batèèleji nè
kumòna cìkèènà-kumòna cyà mwânà mukesè wa beena Mexique
musòmbe, ùmfùkishila mimwemwe. Ke mêmè kwamba nè:
“Lwâyì nè inǎbànzà mutekète awu mwab’ewu.” Ke mêmè
kutentekela mwânà mukesè awu byanza, mufwè, muumìnyìne,
mukwàte mashìka. Makàsà èndè kubangawù kutuutakana, ke
kubangayè kwela mbìlà mikolè, kàdi—kàdi’s ke yêyè awu, nè
mwoyi.
25 Ke mêmè kutùma muntu nè mukenji, Espinoza ngwâkenza
nànku awu, bwà kukenketayè kùdì ngàngàbukà, bwà kupeta
dîyì dyà patòòke kumpàlà kwà twêtù kudìfùnda. Ngàngàbukà

kufùndayè kabèji kàà mushinga mukolè kàà bujaadiki, kàà nè
mwânà awu ùvwa mufwè mu dìndà adi mu bìrô byèndè, lwà pa
dîbà citèèmà jaajaaja, nènku apu tukàvwa lwà pa dîbà dikùmi
nè tusunsa makùmi àsàtù dilòòlò adi. Nènku’s mwânà awu ùdi
nè mwoyi leelù ewu, ùsànkila bukolè bwà mubidi, bwà luumù nè
butùmbì bwà Nzambì.
26 Pa nànku pa kumòna bintu byàbûngì byènzeka, kabìvwakù
bìkèngela bwà twêtù kwamba bwàMwanèètùWaywàwa to, kàdi
bulelèlà bùdi ànu bulelèlà. Nè Nzambì kàtu wènza bintu abi
ànu bwà…Mmuswè bwà bìmanyiibwè, nè bantu bàmanyè nè
Yêyè mmubànangè. Nè ku ngâsà wa Nzambì, Mwanèètù Way
mmusòmbemunkacìmwètù dilòòlò edi, mwikàle nèmwoyi. Tudi
nè kusàkidila bwà bwalu abu.
27 Mêmè kudyàmbidila nè, mûndì mu citùùdilu, pâmvwà
mbwela apu, ncyêna ànu muswè kwimakaja cikondo bunène
nùnku to. Billy ùvwa ùndondela, mu mapingaja emu, wàmba nè:
“Nwênù bàdì bàmba bwà Mpenta wa cyena kale menemene,”
yêyè nè: “indìlà too nè pawàfikà kuntwaku!” Yêyè nè: “Bàdi
bìmba byenzè ànu bu nè mbenzè dilabula adi kùkaadi bidimu
makùmi àtaanu.”

Mêmè nè: “Ngèèla meeji nè bwà bàmwè bàà kùdìbo bìdi
nànku, èyowà, kùkaadi bidimu makùmi àtaanu.”
28 Ntu ànu munangè kubwela mu disangisha dyà mùshindù
awu, ndi ngèèla meeji nè yônsò wa kutùdì mmunangè, mwaba
wutùdì ànu tubwelamù buludi.
29 Ànu mûmvwà nè ciibidilu cyà kulonda kaabwalu-kalonda
kakesè bwà dilòbà dyà mishipa. Lwà mu nord wa New
Hampshire, mvwa munkacì mwà kulòba màbundu. Nènku lwà
kuulu kwàmukùnà aku,mvwa nè kantentà kakesè kashikika lwà
kuulu aku, kaa, tuuntentà twà tukesè twènze bu dìleeta dyà A
atu, kaantentà kakesè kàà dyambulula kàà kùdì bukalenge aku.
Kemêmè kujandula kaaba kàvwàmishipa yàmàbundu yàbûngì,
mùvwa lwà mwînshì mwà kaacifufu kàà micì. Nènku mwômò
amu—nè mwômò amu mùvwa micì yà saule, nènku musangu
wônsò wûmvwà nteeta bwà kutùpula ndòbo wanyì, mòna’s,
ùvwa mwà kupyà mu matàmbà à saule amu. Pa nànku mu
dìndà adi, mêmè kujuuka, kubànda kuntwaku, pa bwebwebwe,
ke mêmè kudyàmbidila nè, nênkosè matàmbà à saule awu.
Mvwamufwànyìne ànu…Bumêmèmwà kushipamushipa, dîbà
adi mvwa mufwànyìne kuwùdya, cyanàànà mvwa mufwànyìne
kuwùlekelela. Nànku mvwa nè lumingu lujimà, byônsò bîmvwà
mwà kwikala naabi dijinga, nè mvwa kuntwaku nkààyaanyì.
30 Kàdi pâmvwà muyè mu dìndà adi, nkaadi ngààlukila,
dishìnà dikolè dyà ours nè twânà tùbìdì yìvwa mibwele
mu ntentà wanyì amu. Kàdi nwênù bàdì bààkula bwà
dinyakaja dyà bintu, yìvwa bulelèlà minyangakàje ntentà ànu
menemene. Nè yìvwa misùnsùlè bintu byônsò kuntwaku. Nènku

mêmè—même kudyàmbidila…Pangààkalukila, mêmè kumvwa
mutooyi kampàndà, ke mêmè kukènzakana ku tuubisuku
kampàndà kûmvwà ndwila aku. Kàdi’s maamù mukolè wa ours
ewu nè bônsò abu bàvwa ànu munkacì mwà kupìcisha cikondo
cilenga, bàsalakaja mu bintu byônsò.
31 Ke yêyè kummòna, kàdi kuya lubilu nè kubanga kukungula
bwà twânà twèndè atu. Kàmwè kàà ku twânà kulwakù, kàdi
kakwàbò kakààkalwa to. Kakwàcikwètù kakesè aku, muvù wà
bintu bìtòloka, kàvwa ànu kììpacila bule ebu. Kàvwa kasòmbe
mùshindù ewu. Ke mêmè kudyàmbidila nè: “Èè, ncinyì cìdì
citàmbe kukòka ntèma yà kakwàcikwètù aka?”
32 Ke mêmè kunyùnguluka è kutàngila. Mêmè kukàmbila
nè: “Pàtukà muntwamu! Pàtuka muntwamu!” Kàdi kàvwa
ànu kasòmbe mwaba awu. Mêmè kudyàmbidila…Nè mvwa
ntàbaleela maamù mukolè awu, bwalu, nudi bamanyè’s, wêwè
mudìdìnge munàyìle twânà twèndè atu, yêyè’s mmufwànyìne
kukwela nzàdi, nudi bamanyè’s. Pa nànku mvwa—mvwa—mvwa
ntàbaleela; kùvwa mucì kampàndà lwà pabwîpì menemene apu,
nudi bamanyè’s. Mvwa nè cingomà cyà kale cikwàte dimòmènà
cishààle mu ntentà amu, cìvwà pàmwǎpa cinyakaja dîbà adi.
Nènku, mêmè mwinè, ncìvwaku muswè kwasa maamù mukolè
awu bwà kushiya twânà twà nshìyà tùbìdì mu diitu amu to.
Ki mêmè kutùngunuka ànu nè kutàngila mucì ewu, ngenda
nyùnguluka bwà kumòna cìvwà citàmbe kukòka ntèmà yà
kakwàcikwètù aku.
33 Nènku, nudi bamanyè’s, mêmè—mêmè—mêmè ntu munangè
mìkàtà. Twêtù, tudi bônsò beena Ku Sud, kî mmwômò anyì?
Bìnkàlangà’s ke mùdìbo bàyìbììkila munwemu, nudi bamanyè’s.
Pa nànku, nè ntu muyìnangè cyà bushùwà, nè ndi—nè ndi—ndi
mumanyè…Kakwèna bu-Méthodiste bwàbûngì mu mêmè emu
to; ntu bulelèlà munangè kupòngolwelapù bwîci. Ntu bulelèlà
nyììnyija bîmpè, mbùpòngolwelapù. Nànku ncìtu muswè ànu
ndambù mukesè wa dimyamina munùdì nubìpeta mu myaba eyi
kaaba aka to, kaacintu kakesè. Ntu muswè kufika mwaba wûdì
bulelèlà ubùpòngolwelapù, nudi bamanyè’s, kàdi ubìsambakaja
bìlwa nè bujitu.
34 Mvwa nè kambekeci kàà litre yìbìdì kûle nè—nè bwîcì
bwà mamvwa. Kânà kàà ours aka kàvwa kabuulùle mutù wà
kambekeci, nè kàvwa bulelèlà munkacì mwà kuncyònkomoka
nè bwîci abu. Mêmè kutùngunuka nè kumutàngidila lwà mu
ditumba amu. Ùvwa wàngata dikama dyèndè dikesè adi kàdi
ùdìcimpìka mu mbekeci ewu, nudi bamanyè’s. Kàdi kàakàvwa
kamanye mwà kulòpola bwîci abu to, nànku ke kwikalakù ànu
kacimpika dikamamu bwîci bwànyì amu, nè pashììshe kadijuula
nè kàlàka pàdìbu bupweka panshì.
35 Ndi nnwàmbila nè, ndekeelu wa byônsò pangààkafika ku
dikoka ntèmà yààkù, kuntàngilakù. Kakàvwakù mwà kummòna

to, kàvwa kwambwila ànu kuulu kwà mutù kabwikidija kùdì
bwîci, too nè kwînshì. Kaadifù kààkù kakesè aku kuule ànu
ntèntè nè bwîci. Nè mêsù àkù, kakàvwakùmene mwà kukàngula
mêsù àkù bwà kuntàngila to, nudi bamanyè’s, kàdìtàcisha.
36 Mêmè kudyàmbidila nè: “Ncyà bushùwà. Kakwèna dipììla
kùdì aba bàdì bàdyà to.” Ndi ngèèla meeji ku disangisha dîmpè
dyà kale dyà Mpenta, patùdì twinyija mabòkò ètù mu nyingu wa
bwîcì awu, nè ndòndò nùnku ewu, nudi bamanyè’s, waBwîcì bwà
Mpenta abu.
37 Nudi bamanyè’s, cintu cyà pabwàcì mu bwalu abu ncyà nè,
paanyimà pàà mumanè kupàcisha kaadifù kèndè aku patapata,
nè mbekeci wanyì mwicikija yônsò, kuyayù kùvwà mamwǎkù nè
mwakùnyàkù, ke maamù kukàlàka pambidi.
38 Pa nànku, nudi bamanyè’s, ndi ntèkemena nè tudi naabù
bukùmbàne pambidi pèètù mwab’ewu, bwà nè, patùyaaya
kumbèlu, bàvwà kabàyì balwè abu bààlakilakù ku twêtù eku,
ndambù wa dilabula dyètù, kubàmbila bwà bintu binène bìdì
Mukalenge mwenzè mwab’ewumuHot Springs emu. Mukalenge
ànùbènèshè.
39 Nènku mpindyewu, ngèèla meeji nè, mbangambìle nè
kabàvwa balwè pa dîbà to, anyì cintu kampàndà cikwàbò, bwà
kumanyisha bwà kwabanya ndambù wa twartà twà disambila,
bwà kusambidila babèèdì; nombà kampàndà pa twartà, tudi
tubàbììkila nè tubàsambidila. Nè mpindyewu mùshindù awu,
pa nànku bìdi bimpèèsha dilòòlò dìmwè bwà kwibidilanganakù.
Nè pa nànku maalaba dilòòlò ngèèla meeji nè nebààbanyè
twartà twàbò twà disambila, misangu mikwàbò mu mapingaja.
Mmwômò anyì? Èyowà, nukààdi bamanè…Pa dîbà ìsambòmbò
jaajaaja anyì? Pa dîbà ìsambòmbò jaajaaja mààlabà dilòòlò.
40 Mpindyewu mvwa ndyàmbidila, dilòòlò edi nè, tudi
bafwànyìne kwangata ànu katùpà kakesè cyanàànà kàà
Mufùndu mwab’ewu nè kuWùbala, kàdi kumòna ní tudi
mwà kujandula cìdì Mukalenge mufwànyìne kutwàmbila.
Nènku mpindyewu kumpàlà kwà twêtù kubuulula Mukàndà,
twàkulààyikù nè Mwena Mukàndà awu, patùdì twinyika mitù
yètù apa.
41 Kumpàlà kwà twêtù kusambila, nè mitù yènù miinyika;
nè ntàtù yônsò mpindyewu, nè bisànkasanka byà ditùkù edi,
nè tuumapìkù tutùvwà naatù, tùbìtèèkaayi ànu ku luseke
mpindyewu, bwalu tudi tuseemena kùdì Mfùmù. Kùdikù
dilomba dyà pabwàdì, dinùdì baswè bwà kuvùlukiibwadì,
udiku ànu mwà kwela cyanza cyèbè muulu, nè kwamba nè:
“Mukalenge!” Ànu munda mwà mwoyi wèbè amu, shààla wêwè
ànu mukwàte dilòmbà dyèbè.
42 Taatù wetù wa mu Dyulu, tudi tubala eci bu nè ndyêsè
dyà dikèma, Nzambì wa Bukolè bwônsò, bwà kubwela mu
disangisha dyà Mukalenge, bwà kubwela mu bwobùmwè

pàmwè, tujaadika, tulonda bwà bintu binène byùdì Wêwè
mwenze, nè myaba yitwàkadi tusanganyiibwa. Nènku cìdi ànu
cìmvùlwija Byenzedi 4, mu Bible, pààkaalukilàbo nè benda
bààkula bwà cìvwà Mukalenge mwenzè. Nènku bààkasambila
bônsò, nè mwaba awu wàkanyùkushiibwa, mwaba wùvwàbo
badìsangìshe pàmwè awu.
43 Nzambì, katwèna nè mwoyi ùzùka bikolè to, dilòòlò edi,
bwà kumòna nzùbu munyùkùshììbwe; kàdi tudi baswè bwà
Wêwè kutùnyùkusha, Mukalenge. Nyùkusha cyumvwilu cyètù.
Nyùkusha buumùntù bwètù, disaluka dyètù, myoyi yètù yà
dyumvwa, bwà twamònakù mwà kuumuka kaaba aka dilòòlò
edi, batàmbe kupàngadika kupìta nè byà kwônsò eku bwà
kuKukwàcila mudimu, bwà twamòna mwà kuumvwa Bwikadi
bwà Mpenta mupyamùpyà menemene, wa Nyumà Mwîmpè
mwikàle ùtùpòngolokela, cyàkàbìdì nè kàbìdì bu mu meetu nè
tukùnà twà mu Arkansas mwàmwa, kùkaadi bidimu makùmi
àtaanu, pààkalwà bankambwà mwab’ewu babànde pa mpundà
nè ntolokòshì, benda bàyiisha Èvànjeelìyò ewu. Mukalenge
munanga, swâkukù bwà twêtù, bambudi bàà Bwalu bunène
bwà mushinga mukolè ebu baÛdì mutùme mwab’ewu aba,
swâkù bwà katwìkadikù nè bundù bwà cintu cinène eci to;
kàdi swâkù bwà twèndelè mu bidyacidi byà makàsà à aba bàdì
batùdyànjìdìle, Mukalenge, bambùle dìbèndelè dyà Mukalenge
Yesù.
44 Swâkù bwà bakwàbò, bàdì kabàyì banjì kwitaba ndongamu
munène wa lupàndu udi Nzambì mwadije panshì bwètù mu
Mifùndu ewu, mudyanjìle kwamba kacya ànu mu Dipungila
Dikùlukulu dyônsò, nè leelù ewu ntwêtù aba tumunsàkila,
swâkù bwà kwìkalè dinyukishiibwa dinène munkacì mwètù,
Mukalenge, nè divwijulula dyà diitabuuja dipyadìpyà nè—nè
divwijulula dyà didìtàcisha dipyamàpyà.
45 Ndi nKusàkidila bwà mpungilu ewu, bwà musùmbà wà
bantu bàcìdì ànu kacya bààkwàta, Mukalenge. Mu dîbà dyà
diteeta dìdì dilwè pa buloba edi, bwà kuteeta aba bàdì bàdyàmba
mùdìbo beena Kilistò abu, swâkù bwà twâsanganyiibwa,
ku ndekeelu, bakùmbànyìne bwà kubwela mu masànkà à
Mukalenge, àvwà malongolola bwà Bapikula, kacya ku difùkà
dyà dyulu nè buloba. Bèneshàku Dîyì Dyèbè.
46 Mukalenge, vùlukà cyanza cyônsò cìvwà cyela muulu aci.
Udi mumanyè kiipàcìlà, Udi mumanyè kabingìlà, Udi mumanyè
dilòmba dìdì paanyimà pàà cyanza aci. Ndi ndòmba, Nzambì,
bwà Wêwè kucyènzelakù muntu nè muntu. Swâkù bwà mulùme
yônsò udi…anyì mukàjì, mwânà wa balùme anyì wa bakàjì, udi
mwêlè cyanza muulu awu, uvwa ujinga lupàndù lupìte bûngì
awu, anyì lwendu lwà lutàmbe kwikala lwà lusheemàshema, anyì
kuKumanya bu Musùngidi wabò, swâkù bwà kabùùmuku mu
buloba ebu to too nè pììkalà dilòmba adi dyandàmùnyììbwe.

47 Bwà aba bàdì bàsaamà nè biikàle mu lukèngelu, tudi
tulòmba, Nzambì, kwìkalèku divwala dinène dyà dyondopa
dìpìcila mwaba ewu, bwà kakwìkadikù muntu mutekète udi
ulwa mwaba ewu wîkala mwà kuumukapù mùshindù wùvwàye
mulwè awu nànsha. Wêwè Udi mwà kubììsha muntu ku bafwè,
nè kumuleeja mwab’ewu kumpàlà kwètù, bìdi bìleeja nè Wêwè
udi Nzambì umwèumwè wâkiimana ku lukìtà lwà Lazàrô
awu, kumubììkila bwà kupàtuka munkacì mwà bafwè. Taatù,
bàmanyèku nè Wêwè udi umwèumwè awu makèèlèlà, leelù,
too nè kashidi. Ke muntu ewu mwimàne munkacì mwètù
dilòòlò edi, kùkaadi ànu ndambù wa matùkù, mubììkìdììbwe
mupàtula mu buloba bùdì dyàmwàmwà dyà mudìdìmbi wà
dimanya dyàmuntumu nsòmbelu ewu.Mùshindùmwinè wutùdì
tuKusàkidila bwà ciinè eci’s wè!
48 Tùbènèshèku pàmwè mpindyewu patùdì tulonga Dîyì Dyèbè
apa, bwalu mu bulelèlà Dîyì Dyèbè dìdi Bulelèlà. Wêwè nè Dîyì
Dyèbè nudi umwe. Kabyèna mwà kutàpuludiibwa to. Pa nànku
tudi tulòmba mabènesha Èbè pambidi pèètù, Taatù, patùdì
baKwindìle bwà wàkule neetù dilòòlò edi apa, ku Yesù Kilistò
Mukalenge wetù. Amen.

Mpindyewu, bu nwênù mwà kuswà, ndi muswè kubuulula
mu Mifùndu, nè bikwàbò.
49 Mêmè kwenza ànu bu mudyolòle panshì pa bulààlu nè kuya
mu tulù; katancì aka, Billy kubàndayè è kwamba nè: “Tùyaaku.”

Mêmè nè: “Udi uswa kwamba nè ndîbà dyà èkèleezìyà
anyì?” Bìvwa bìkèngela bwà mêmè kupàtula ndambu wa
Mifùndu yîmvwà mukwàte naayì mudimu kumpàlà, bwà—bwà
kwakulapù dilòòlò edi.
50 Nènku mvwa ndyàmbidila nè pàmwǎpa kùvwa kufwànyìne
kwikala ndambù wa twartà twabanya bwà mêmè kwikala
kusambidila babèèdì, nè bikwàbò. Ndi mumòne nè kacya ànu
ngâbwela mwab’ewu, bantu bàbìdì balààle pa tulààlù twà
dibùnya, pàmwǎpa mbalwè bwà kubàsambidilabò dilòòlò edi.
51 Mpindyewu, ke—ke Billy kwalukilayè, kwambayè nè:
“Ncìvwa ànu mubwele pa dîbà to, papa.” Twêtù kuyiikila pa
bwalu abu. Yêyè nè: “Netù—netùcìteetè mààlabà dilòòlò.”
52 Mêmè nè: “Èyo, ùtwìlanganè nè bânà bèètù, ùbǎngàtè,
wàbanyè twartà.”
53 Pa nànku mpindyewu ndi muswè bwà nùbuululèku pàmwè
naanyì, mu—mu Mukàndà wà Bakalenge Mwibîdì, ku nshapità
1. Nè pashììshe kàbìdì ndi muswè nùbuululè mu Yelèmìyà amu,
nshapìtà wa 8 ku mvensà wa 22. Twǎnjààyi kubala ànu katùpà
kàà Mufùndu ewu.

Pashììshe Moàbà wàkatombokela Izàlèèlà paanyimà
pàà lufù lwà Aakàbà.

Nènku Ahàzà wàkapònena ku mabaya macyàmakaja
à màdìdiishì à ku cibambalu cyèndè cyà kuulu
cìvwà mu Sàmaalèyà aci, nè wàkasaama: ke
kutùmayè baamìsànjeelà, nè kubàmbilayè nè: Ndààyi,
nukankonkèlè Baalà-zèbùbà nzambì wa Ekùlòònà ní
ngâpànda ku bubèèdì ebu.
Kàdi mwanjèlò wa MUKALENGE wàkambila Elìyà

mwena Tiishìbà awu nè: Juuka, nè ùbande bwà
kutuutakeena nè baamìsànjeelà bàà mfùmù wa
Sàmaalèyà abu, nè ùbambìlè nè: Mbwalu kakwèna
Nzambì mu Izàlèèlà anyì, munùdì nuya kakonka Baalà-
zèbùbà nzambì wa Ekèlòònà?
Mpindyewu ki bwà cinyì emu mmwàmbambà

MUKALENGE Nzambì nè: Wêwè kwàkutùùluka mu
bulààlu bûdì mubànde amu to, kàdi wêwè neùfwe
bulelèlà. Nè Elìyà wàkaya.

54 Nè pashììshe mu Mukàndà wà Yelèmìyà, nshapìtà wa 8 ku
mvensà wa 22.

Kakwènakù bwanga mu Gilàdà anyì; kamwènakù
ngàngàbukà anyì? mbwà cinyì dîbà adi…mubidi
tumatuma wà mushikankùndè wà cisàmbà cyànyì
kawèna mwalùjìdììbwe?

55 Ndi muswè kwakula, bu twêtù mwà kucìbììkila, pa cyena-
bwalu cyà nè: Bwà cinyì? Cìdi—cìdi ndukonko, nè Nzambì ngudi
wela lukonko elu.
56 Nè Nzambì ngwa Cyendèlèèlè. Tudi bamanyè nè ke cìdìYe.
Yêyè ngwa kashidi. Kacya Yêyè kàvwakù nè ntwàdijilu to,
anyì Kêna mwà kwikala nè ndekeelu to. Cyendèlèèlè kacya
kacìtukù cyanji kubanga to, kacyènakù nè ndekeelu to, bwalu
ncyà Cyendèlèèlè.
57 Nè Nzambì kêna mwà kushintulula mmwènenu Wendè
anyì njila Wendè nànsha. Ke bwà cinyì twêtù, bu bantu bàdì
kabàyì baswè kwitaba twìtabààyi, byôbì bìbèngangana nè
Dîyì, bwalu tudi twitabuuja nè Nzambì nè Dîyì Dyèndè bàdi
cintu cìmwè. Tudi twitabuuja nè Bible ùdi wàmba mu Yone
Munsantu, nshapìtà 1, nè: “Ku cibangidilu kwàkadi Dîyì, nè
Dîyì dyàkadi nè Nzambì, nè Dîyì dyàkadi Nzambì. Nè Dîyì
dyàkavwijiibwa mubidi nè dyàkasòmbela munkacì mwètù.”
Ki bwà cinyì pàdì Nzambì wàmba cintu kampàndà, Yêyè
kênakù mwà kucyùmusha to, ní mmààlabà anyì dîbà dikwàbò
kanà dyônsò edi; pàdì Nzambì mubììkìdììbwa mu cyalu, bwà
kwangata dipangadika. Nènku dipàngadika Dyèndè dìmwèpelè
ndyà Cyendèlèèlè. Kadyèna mwà kushintuludiibwakù to.
58 Nènku Nzambì wàkabììkidiibwa bwà kwangata
dipàngadika bwà bukwàbantu, mu budimi bwà Edènà,
pààkenjiibwà mpèkaatù wa kumpàlà. Yêyè mmufwànyìnekù
kukùmbana bwà kupikula mwan’Èndè mujìmìne awu

kumwaluja cyàkàbìdì mu bwobùmwè Nendè anyì? Nè
Yêyè wàkalongolola ndongamu umwèpelè. Kacya kàtukù
mushintùlùke to, nku njila wa mashi. Nènku londààyi
Mifùndu, kacya kacya kayìtukù myanji kunyangakajiibwa
anyì kushintuluka to, nè kayènakù mwà kushintuluka to, bwalu
ndipàngadika dyà Nzambì, ku Mashi. Nànsha mùvwàbi nè, tudi
bateetè bwà kucìsùnsulula. Tudi bateetè bwà kucìlongesha mu
tùlaasà. Tudi bateetè bwà kucìvwija dìngumba. Tudi bateetè
bwà kwenza cyônsò cìdì mu mikenji yà muntu, bwà kuteeta
kushintulula Cyôcì aci, mwàkenzà Adàmà ku mabèjì à mfigì
nè bikwàbò amu. Kàdi cìtu ànu cishààle, Mashi ke mwaba
wùmwèpelè wà dikuukwila.
59 Ki bwà cinyì, pàmwè dilòòlò edi, tudi mwà kwimana, kî
mbu dìngumba kampàndà to, pàmwǎpa bààbûngì bàà kutùdì
pàmwè. Kàdi katwèna mwà kwimana kaaba aka bwà kuleeja
dìngumba nànsha dìmwè to, bìkèngela twìkalè biimàne kaaba
akamu bwobùmwè ebumwînshì mwàMashi à YesùKilistò. Tudi
mwà kwikala bônsò bânà bàà bèètù bàà balùme, anyì bàà bakàjì.
Nzambì ùdi ùseba njila bwà muntu, nè pashììshe muntu ùbènga
bwà kwendela mu njila awu, dîbà adi Nzambì ùdi nè bukenji
bwà kukonka nè: “Bwà cinyì kùvwa mwenze nànku?” Nènku
ke cyàkenzàYe musangu awu ncyôcì aci, nè ke cìdìYe wènza
mpindyewu ncyôcì aci, nènku ke bwà cinyì Yêyè neìkalè…
cììkalàYe mwà kukonka ku Cilumbulwidi aci. Mbakonkè nè:
“Bwà cinyì?”
60 Mpindyewu, dibala dyètù dyà Mifùndu ndibangìla, ànu
dyàkàmwè paanyimà pàà lufù lwàAakàbà, mfùmùmubì, mwena
kwitabuuja wa ku mikàlù, muntu uvwa mumanyè cìvwà cîmpè
bwà kwenza, kàdi kàyì ànu nè bukìtù bwà kwela cidya nè
kwenza cìvwàye mumanyè nè ke cìvwà cijaalàme cyà kwenza aci
to.
61 Ndi ànu ngèèla meeji nè, pììkalàbi nè eci—pììkalàbi nè
buloba ebu kî mbutàpìle twîshì leelù ewu nè ba-Aakàbà, Bwena
Kilistò butùdì basòmbèlemù ebu, mbutàpìle twîshì nè ba-
Aakàbà, nè bantu bàdì bamanyè bulelèlà nè mbîmpè bwà kufila
mwoyi wènù nè kwikala…kùdì Nzambì, nè kuujiibwa tèntè nè
Nyumà, nè kulonda malongesha à Bible ewu, nè kàdi kabàyì
nè bukìtù bwà kutwà makàsà panshì bwà kucyènza to. Cìdi
cìmvùlwija cyàkàbìdì ngiikàdìlù mukwàbò wa mùshindù awu
mu Sodomà.
62 Bible mmwâmbè nè: “Mpèkaatù yà Sodomà, yàkatàcisha
musùùkà mwakàne wà Lotà, ku ditùkù nè ku ditùkù.” Nè
mùshindù mene wùvwà musùùkà wà muntu awu mwakàne’s, nè
kutàngilayè pa mpèkaatù yà ditùnga, kàdi ùvwa mumanyè nè
cìvwà cibì, nè bàvwa bènza bibì, kàdi nànsha nànku kàyì nè
bukìtù bwà kutwà makàsà èndè panshì bwà kuleeja bìvwàye
mwitàbe to.

63 Kabyèna bìkèmesha to mùdì buloba bujimà bulwè Sodomà
nè Gomòlà, nè mùshindù mwinè wùdì ba-Lotà leelù ewu, mu
ditùngà dijimà nè pa buloba bujimà, biimàne mu maèkèleezìyà,
bàdì batwìshììbwe nè Yesù Kilistò ùdi umweumwe awu
makèèlèlà, leelù, too nè kashidi, nè bwà nè bukolè Bwèndè
bùdi ànu bulelèlà leelù ewu ànu mwàkadìbu kwônsò eku
amu, kabàyì nè bukìtù bwà kwimana mu cyambilu bwà
kwela mpèkaatù patòòke to, ànu bwà mikàlu kampàndà yìdì
mifwànyìne kubììpata mu bwobùmwè muvwàbo bakadìswìke
amu. Bìdi byàlukila ànu ku Mashi à Yesù Kilistò, bwanga
bùmwèpelè.

“Bwà cinyì? Bwà cinyì?”
64 Ahàzà ùvwa—ùvwa mwânà wa Aakàbà, ùvwa
mukolèshììbwe mu mùshindù wà dîkù dìvwà—dìvwà—dîkù
dyà civùmvù. Kàvwa mwena Kilistò menemene to. Mamwěndè
ùvwa mumpàngaanù. Nè tatwěndè ùvwa musèle pambèlu pàà
bwobùmwè, musèle mukàjì uvwa kàyì mwena kwitabuuja to.
65 Nènku aci’s cìdi misangu yônsò ànu cyènza dîkù dibì bwà
mwânà kanà yônsò ewu kukoleshiibwayèmu, mu mùshindù wà
nè pàdì bupidyà nè diitabuuja bìteeta kudìsanga pàmwè.
66 Nènku, mpindyewu, bu taatù mwà kwikala muntu wa
dikàndà menemene mu diitabuuja dyèndè, mwânà awu ùvwa
mufwànyìne kwikala mupete mpùngà mutàmbe bwîmpè, kàdi
yêyè—yêyè kàvwa mumupetè to. Kàvwa yêyè nendè to. Ùvwa
mumanyè nè kùvwakù Nzambì. Ùvwa mumanyè nè kùvwa
Yèhowàh. Ke pashììshe yêyè…nzambì yà mamwěndè, nè
bikwàbò. Ùvwa yêyè yônsò mu cibwejàkàjì cyà dikèma.
Pashììshe paanyimà pàà lufù lwà tatwěndè, nsongààlùmè ewu
mu ngiikàdìlù ewu, mwenzè bu mubwelàkàne, mu mùshindù
kampàndà nè mukwàbò.
67 Nènku aci cyôcì kacìyì cimfwànyì cyà matùnga leelù ewu
to! Ewu mu dîkù ùdi mùshindù kampàndà, nè ewu mukwàbò,
nè ewu ùya mùshindù kampàndà nè mukwàbò ùya mùshindù
kansanga. Kabyèna bìkèmesha to mutùdì tupàtula buntòmbòji
bwà nsòmbelu wa bânà, nè bintàkanyì byà mìshindù mikwàbò
yônsò, mu dînà dyà bwenaKilistò. Mbwalu kakwèna bwobùmwè
to. Kakwèna dibììkila dilelèlà bwà kupàtuka, nè kutwà ku cyà
Nzambì to.
68 Mpindyewu tudi tusangana nè, muntu udi upyàna nkwasa
wa butùmbi wa tatwěndè. Dîngà ditùkù, kuulu mu cisàsà
cyèndè amu mwaba kampàndà, wènda ùnyùnguluka, yêyè—
yêyè kupònena lwà mu—mu mabaya macyàmakaja à dìdìdiishì.
Ùvwa mufwànyìne kwikala mukwàcìke bikolè kàdi kukùlukila
ku mabaya macyàmakaja à dìdìdiishì, pàmwǎpa kumata panshì
mu malaba, kudìtuuta ku cibàsà anyì ku cintu kampàndà, nè
kucìbukayè ndambù wa mbadi anyì kutàpikayè. Nènku bubèèdì
bùvwa nè cyà kwikala butwàdìje dibola kampàndà mu mwaba

kampàndà, anyì ditàpika adi, nè kumufikisha ku dipeta mubidi
kapyà. Nènku ùvwa ùsaama byà bikolè.
69 Mu bushùwà bwà bwalu, mu matùkù awu, kabàvwa nè
manga àdìbo naawùmpindyewu aa to. Pàmwǎpa bangàngàbukà
bàvwa balwè nè benzè cìvwàbo mwà kwenza bwà muntu awu,
kàdi kabàvwa nè dikùmbanyina to. Pashììshe ùvwa mumanyè
cintu cyèndè cìmwèpelè cìvwàye mwà kwenza cìvwa nkuya kùdì
bukolè butàmbe kutùmbuka kupìta cìvwà bangàngàbukà mwà
kupàtula mu myâkù yàbò yà maalu à manga ayi. Ke kwelayè
meeji nè ùvwa mwà kuya dîbà adi; nè kutùmayè mukenji kùdì
mamwěndè.
70 Ndìleesònà kaayì dìvwà aci nè cyà kwikala bwà baamaamù’s
wè! Mwânà pa ciibidilu neàtèèlejè mamwěndè.
71 Ke kuyayè kùdi wendè, kubàtùmayè kùdì nzambì wa
mamwěndè, Baalà-zèbùbà, lwà ku Ekùlòònà, kùvwà lupìngù
lwèndè lusanganyiibwa, cibùmbà cyèndè. Ke kwambayè nè:
“Ndaayì nukangeebèjìle baakwidi kuntwaku, nènku bôbò
bàkonkeshè lupìngù lwàbò lwà Baalà-zèbùbà alu, ní ngâsàngala
ku bubèèdì bûndì naabù ebu, anyì to.”
72 Kàdi nudi bamanyè’s, muntu awu, mu bushùwà bwà
bwalu, nudikù mwà kudìfwànyikijila? Bantu bàvwà nè cyà
kwikala cisàmbà cyà cìcììna nzambì abu, mwà kulekela
muntu wa mùshindù awu ùbàkòòkesha, s’mbwà ngiikàdìlù wa
civùmvù. Cìvwa ngiikàdìlù ùkaavwa èkèleezìyà mudìtwemù,
wakatèèkesha muntu bu nànku mu bukalenge, anyì
wakamwitabila. Ncyêna ngèèla meeji nè bikondo mbishintùlùke
bikolè menemene to; mbimwèke ànu bu nè bìdi ànu mùshindù
wùmwèwùmwè awu menemene. Kàdi kulekela muntu ewu
ùkòòkesha, mwikale nè dîyì kampàndà dyà kwamba mu ditùnga
dijimà amu, kàdi mufwànyìne kukakonkeja lupìngu kampàndà
lwà meeji kampàndà à cimpàngaanù bwà lutàtù lwèndè alu.
73 Nè pashììshe, nudi bamanyè’s, kàdi paanyimà pàà byônsò
abi, nànsha mùshindù kaayì wudìbi bìmweka nè Nzambì
mMukomè cisàmbà aci nyimà bìshi, Ùtu wenza nànku misangu
mikwàbò bwà kumòna lwìdì lûdì wangata. Mwânà wa
balùme yônsò udi ulwa kùdì Nzambì bìkèngela àteeciibwè
nè ànyookiibwè.
74 Nè pashììshe kùdi kaaba kakesè kampàndàmumulùme, anyì
mukàjì, pàdìbo bàlediibwa ku Nyumà wa Nzambì, kàdì kàà
Cyendèlèèlè.
75 Nènku neùfike mu mwaba kampàndà mûngà musangu wùdì
cyônsò…Bintu bìdì byà buntu muwêwè abi, mu dilukakaja dyà
meeji, dyabùlù ùdi mwà kukweleshapù meeji bwà kucyùmusha
mu wêwè amu. Kàdi pàdì byônsò abi bìdìshinda, dîbà adi,
pììkalà Mwoyi wà Cyendèlèèlè awu kawùyìmù to, wêwè
neùdìshìndè pèèbè, bwalu udi mwà kulukakaja meeji kudìlalula
kule nè Nzambì nkààyebè.

76 Kàdi muntu udi wamba mùdìye mwena Kilistò, kêna nè
bukenji bwà kubànda mu cyambilu, anyì kêna nè bukenji ku
mudimu nànsha wùmwè to, bwà kwikala mulombodi mwaba
kanà wônsò, ànu pàdìye ùbànda bibàndilu abi mu mwaba wà
muledììbwe kùdì NyumàwaNzambì, muujììbwe tèntè nèNyumà
Mwîmpè, mu mùshindù wà nè muntu nànsha umwe kêna mwà
kumuumushakù ku dyumvwija to.
77 Nzambì, pààkatùmàYe Môsà mu Èjiipìtù, bwà kusùngila
cisàmbà, Yêyè wakanji kuya nendè dyàmbedi too nè mundekeelu
mwà cipèèlà, nè kuumusha tèòlòjî yônsò uvwayè nendè munda
mwèndè awu, munda mwà bidimu makùmi ànaayi, nè pashììshe
kumumwènekela. Yêyè wàkamanya byàbûngì bwà bwalu bwà
Nzambì, mu tusunsa tùtaanu, mu Bwikadi bwà cipuka cìvwà
cìlàkuka kapyà aci, kutàmba bivwàye mumanyè mu bidimu
makùmi ànaayi byà malonga byàkadìye mulongè abi.
78 Ke cìdì èkèleezìyà naacì dijinga dilòòlò edi, ndilabula
dikwàbò dyà ku kaacipuka kàà kàlàkuka kapyà, mùdì
bantu bàdì balàbàkàne…Mùdì, Mifùndu mmyâmbè nè:
“Nyumà yìbìdì ayi mu matùkù à ndekeelu neyìtambè kwikala
mifwànàngàne menemene, mu mùshindù wà mifwànyìne
kuseeswisha nè basungula mene bu nè bìvwa mwà kwenzeka.”
79 Bìvwa bìkèngela bwà muntu kwanjiyè kufika mu buloba
bunsantu abu nè Nzambì; mùdì beena tèòlòjî bônsò, balongeshi
bônsò bàà bunzambì, dilukakaja dyônsò dyà ngènyì, bavidi
bônsò bàà diikalakù dyà Nzambì bônsò, cintu nànsha cìmwè
kacìyìkumwà kumulalulakù to. Yêyè ùvwapù pààkalwàNzambì,
nè yêyè mmumanyè cyàkenzekà. Kwêna mwà kumwelesha meeji
bwà kumupàtulacì mu yêyè to; yêyè ùvwapù pààkenzekàci apu.
Muntu wa mùshindù awu ke udi utùkèngela leelù ewu mu
bukalenge bwà ditùnga, mu èkèleezìyà, nè mu mwaba mukwàbò
kanà wônsò, mu bikondo byà mùshindù ewu. Bwà bulombodi,
bìdi bìtùkèngela muntu udi mûle tèntè nè Nyumà Mwîmpè.
80 Ki cìdì èkèleezìyà naacì dijinga leelù ewu; kî mmwena
tèòlòjî to, kàdi muntu mûle tèntè nè Nyumà muledììbwe
cyàkàbìdì, mûle tèntè nè NyumàMwîmpè. Ndi nnwàmbila nè, bu
twêtù naabù bààbwena abu bààbûngì, èkèleezìyà ùvwa kwikala
ùmwèka mushììlàngàne ndambù kutàmba mùdìye mpindyewu
emu. Bintu mbifwànyìne kwikala bishììlàngàne bu twêtù nè
bantu bààbûngì buujììbwe tèntè nè Nyumà wa Nzambì, kabàyì
bàlonda bilèlè byà bakùlù, nè bikwàbò to.
81 Mpindyewu tudi tusangana nè mukwètù ewu wàkatùma
bantu kuntwaku Bwà kupeta buluba ebu kùdì—kùdì—kùdì
nzambì wa Ekùlòònà, Baalà-zèbùbà.
82 Kàdi dîbà dyônsò, Nzambì ùvwamumanyè nè ùvwa ùcyènza.
Pa nànku, Yêyè ùvwa nè mupròfetà kuntwaku, dînà dyèndè
Elìyà, ke kwakulaYè nè Elìyà kwamba nè: “Bànda kuntwaku ku
njila kampàndà, nè wìmanè mu njila awu, baamìsànjeelà bàdi



16 DÎYÌ DYAKULA

munkacì mwà kulwa.” Nudi numòna’s, kwêna mwà kusokokakù
Nzambì cintu nànsha cìmwè to, nwamònu’s, nànsha mwikàle
wenza cinyì. Mpindyewu, mùshindù mukesè wùvwà mukwètù
awu mumanyè nè Nzambì ùvwa wàkula nè Elìyà mu cipèèlà
mwàmwa mwaba kampàndà, mu kazùbù kakesè, kàà bitocì
mwaba kampàndà, nè mufwànyìne kumwambila bwà “Kuya,
kiimana mu disangu dyà njila kuntu kwàka, nè kwakula
nè bantu aba, nè kubàmbila bwà kwalukilabò kùdìye, nè
kumwambila EMU MMÙDÌ MUKALENGE WÀMBA nè: yêyè
kààkupàtuka mu bulààlù abu to.”
83 Nè kwambaYè nè: “Ùmukonkè nè: ‘Bwà cinyì udi mwenze
nànku? Cìdì cikufikìshe ku dicyènza ncinyì? Mbwalu kakwèna
Nzambì mu Izàlèèlà anyì? Mbwalu Yêyè kêna nè mupròfetà anyì?
Ke bwà cinyì wêwè udi mucyěnzè anyì? Mòna’s, s’udi mumanyè
cìdì cyenzèke. UdimumanyèMifùndu. Udi naayì mu nzùbuwebè
wêwè mwinè wa bukalenge amu. Baakwidi bàdì banyùngùlùkìle
mwaba awu. Kakùyì mpatà to wêwè ukaadi muyìbalebàle kacya
ku bwânà. Nènku mbwà cinyì bûdì mwenzèle cintu cikùtàkàne
cyà mùshindù awu’s?’”
84 Ndi ndìkonka, dilòòlò edi nè, bu Kilistò mwà kubwela mu
cyalu, anyì mu ditùnga leelù ewu, mu kufikisha ditùnga edi ku
cilumbulwidi, lukonko lùmwèlùmwè alu ní kalwèna lufwànyìne
kwediibwa’s. Bwà cinyì…? Mbwalu…? Bwà cinyì tudi twenza
bintu ebi? Tudi tukòkangana mu bukalenge bwà cinyì, bwà
nè bìvwa bìkèngela bwà twêtù kubala Bible munkacì mwà
bantu bitwìlàngàne anyì to, nènku, mòna’s, pììkalàbi nè tudi
munkacì mwà kubala lukutukutu lwônsò elu? Baataatù bèètù
bààkayà abu kabààkatèèkakù dîyì dikùlù edi mu bulongàme
anyì? Ditùnga edi kî ndiledììbwekù pa mêyì-makùlù à Bible
anyì? Katwèna kaaba aka bwà budìshikaminyi bwà ntèndeleelu,
bwà kwenzela maalu mu Nzambì mùshindù wutùdì tudyùmvwa
bakùmbàne bwà kwenza awu, mùshindù wutùdì batwìshììbwe
nè m’Bulelèlà anyì?
85 Kàdi, nudi numòna’s, tudi benzè cintu kampàndà
mwàkenzàbo musangu awu amu. Tudi tulekela ànu bintu
byônsò, cìdììdì, bìtùmina, pamutù pàà kuneemeka Diitabuuja
dyètù mu Nzambì wetù, nè bantu bàtù biimànyìne Bulelèlà
awu. Kàdi tudi tulekela cìdììdì cyètù cìdyatakaja cyôcì aci, nè
tusungula bintu byà mùshindù awu bìdì bìkooyisha ditùnga
edi, kàdi pèètù batàngile ku cilumbulwidi. Nzambì neàjuukè
mu cyalu, dîngà ditùkù, nè mupròfetà wa bukolè, wàkula mu
lukòngò elu nè—nè wàmbila bantu, nè bôbò nebàmonè nè
n’Nzambì udi wakula awu, kàdi kabààkuswa kunyingalala to.
Nebììkalè ànu mwàkadìbi musangu awu amu.
86 Yêyè nè: “Kakwènakù Nzambì mu Izàlèèlà anyì? Mbwalu
kakwèna Nzambì anyì?” Byà mwomùmwè ànu nè mwàkamba
Yelèmìyà nè: “Kakwènakù bwangamuGilàdà anyì? Kamwènakù
ngàngàbukà nànsha umwe mwaba awu anyì?” Dîbà adi,

kabàvwa mwà kwandamuna aci to. Mu bushùwà bwà bwalu,
bìvwamù. Èè, Yêyè nè: “Dîbà adi, bwà cinyì, udi mwênzè
nànku bwà cinyì? Mwânà wa bakàjì wa cisàmbà cyànyì kî
mmwondòpììbwe bwà cinyì?”
87 Mpindyewu tudi tudìkonka cyôcì aci, dilòòlò edi. Bwà cinyì?
Kakwènakù Bible anyì? Kakwènakù Nzambì anyì? Kakwènakù
dishììlangana anyì? Pììkalàbi nè Nzambì neàfikishe bantu
ku Cilumbulwidi, bìkèngela Yêyè ìkalè nè cintu kampàndà
cyà kubàlumbulwishilakù. Kùdi nè cyà kwikala cipiminu
kampàndà.
88 PììkalàYe mwà kubàlumbulwishila ku èkèleezìyà wa
Kàtòlikè; dîbà adi bôbò babàlumbùlwìshìle ku èkèleezìyà
wa beena Loomò, èkèleezìyà wa cyena Ngelìkà awu’s
mmujìmìne, èkèleezìyà mikwàbò yà Kàtòlikè ayi’s mmijìmìne.
Yêyè mubùlumbùlwìshìle ku beena Ngelikà, beena Loomò’s
mmbajìmìne. Yêyè mubùlumbùlwìshìle ku wa ba-Luthériens,
ba-Méthodistes’s mbajìmìne. Yêyè mubùlumbùlwìshìle
ku wa ba-Méthodistes, ba-Luthériens mbajìmìne. Kêna
mwà kubùlumbulwishila ku èkèleezìyà kampàndà to; kùdi
malongolodi mashììlèshììlàngàne bûngì cyakaa à cyôcì aci.
89 Kàdi Nzambì neàlumbulwishè buloba, mMwâmbè nè, nku
Yesù Kilistò. Nè Yesù Kilistò ùdi Dîyì, nè Dîyì dìdi Nzambì.
Nènku Yêyè neàbàlumbùlwìshìlè ku Bible ewu, bwalu eci n’Dîyì.
Ke cipiminu cyàNzambì ncyôcì aci. Tudi nè cyà kupimina ku cìdì
Bible wàmba.
90 Kàdi tudi tudìkonka nè mbwà cinyì tudi nè cibwejàkàjì
bûngì nùnku, malongolodi bûngì nùnku, dishììlangana bûngì
nùnku, bìtàpulula bwânà bwètù, nè—nè bikwàbò byônsò.
Mbwalu kakwèna BwangamuGilàdà anyì?Mbwalu kamwènakù
ngàngàbuka nànsha umwe anyì? Ndi ndìkonka bu Nzambì mwà
kutwèla lukonko alu’s?
91 Mpindyewu, kabìvwa—kabìvwa ànu menemene nè kabàvwa
nè Ngàngàbukà to. Bàvwa nendè. Nzambì nguvwa Ngàngàbukà
awu. Nènku kabìvwa nè mbwalu kakùvwa Nzambì mu Izàlèèlà
to. Nzambì ùvwakù. Nènku bàvwa nè mupròfetà wa kwebeja,
bwà kujandula cìdì bintu ebi. Kàdi cìvwa ndiswa dyà mutù
mukolè sungasunga wà mfùmù awu. Aci’s ncyôcì menemene.
92 Nènku’s ke lutàtù lùdiku mu ditùnga leelù ewu alu. Mmutù
mukolè wà bantu bôbò biinè. Kî mbwalu katwèna nè Nzambì
umwèumwèwâkasabukaMbûMukùnze awu, nè bantu Bèndè to,
wâkabàdììsha munda mwà bidimu makùmi ànaayi mu cipèèlà
awu. Kî mbwalu katwèna nè Nzambì umwèumwè utùvwà nendè
ku cibangidilu awu to. mmutù mukolè sungasunga wà bantu.
Kî mbaswè kudìpwekesha to. Kî mbaswè bwà—bwà kwikala
nè cintu kampàndà cyà dyenza nè cijila nè bukezùkè bwà
kwikala nè nsòmbelu wa mùshindù wà nsòmbelu wa Bible
to. Mbipìcììbwe nè bôbò bakashààle bàà mu èkèleezìyà nè

bafùnde dînà dyàbò mu mukàndà, nè biikàle nè nsòmbelu
mufwànàngàne nè wa bakwàbò bàà pa buloba, pamutù pàà
kwinamina milayì nè Mêyì matùma à Nzambì wa Bukolè
bwônsò. Ke lutàtù lùdìku leelù ewu ndwôlò alu. Ke bwà cinyì
bintu bìdi byènzekà mùshindù wùdìbi ewu, bantu bàdi bàya
kule nè Dîyì. Kanwàkukùmbanakù bwà kudìlongolola to too nè
patwàlukilà ku kajila kajaalàme.
93 Nudi nwibaka nzùbu ewu, nutèèka ditumba adi lwà
kwînshì eku mwaba kampàndà, kwakwibaka nzùbu awu to.
Bìkèngela ùtèèkiibwè pa cishìmikidi. Nè Cishimikidi aci’s
m’Bible, Dilongesha dyà bàpostòlò nè bapròfetà, nè bikwàbò,
byà mu Bible.
94 Njila wa mfùmù sungasunga wa mutù mukolè. Kàvwa
ànu muswè bwà—bwà kutùma kuntwaku to. Kàvwa mutàmbe
kumanyika to.
95 Nsombelu mulelèlà mushùwashùwàlà wa Nzambì kacya
kàtukù munangììbwe to. Kààdyàkwikalakù munangììbwe
to. “Bwalu diyiisha dyà Èvànjeelìyò ndikùtàkàna kùdì aba
bàdì bàbùtuka.” Pôlò wàkamba nè: “Ncyêna nè bundù bwà
Èvànjeelìyò wa Yesù Kilistò to, bwalu ùdi bukolè bwà Nzambì
bwà lupàndu kùdì aba bàdì bììtabuujà.”

Mpindyewu tudi tusangana kaaba aka nè mfùmù ùvwa nè
mutù mukolè.
96 Ànu cintu kampàndà bu leelù ewu, mubèèdì neàshaalè ànu
pa…Ambàbi tǔng bu mubèèdì mwà kuya kùdì ngàngàbukà
kampàndà nè kulààla panshì pa bibàndilu byèndè apu, pèndè
mwikale nè mubidi luuyà wà—wà mùshindù kampàndà wàmba
kumushipa? Kàdi ngàngàbukà kulwayè ku ciibi, kwamba nè:
“Mukalenge, mêmè ndi nè bwanga abu mwab’ewu.”

Yêyè nè: “Aa, ncyêna ànu muswè to.”
“Bwelààku, nênkutwè lushìngì, cisàlù.”
“Ncyêna muswè bwanga bwèbè abu to.”

97 Nènku wàmba mpindyewu nè: “Mukalenge, ndi—ndi mwà
kukwambulwisha bu wêwè ànu mwà kubwela.”

“Èè, ncyêna mbwela to.”
98 Nènku muntu awu kacya wàlààla mwaba awu pa bibàndilu
byà ngàngàbuka apu kàdi kufwàye; ùfwìla pa bibandilu byà
ngàngàbukà bwalu kîmmuswè kwitaba cisàlù bwàmubidi luuya
wà cìfòyìde anyì ní ncinyì, cìvwàye naacì aci to. Kî mmuswè
kwitaba cisàlù bwàcì to, kàdi muntu awu kufwìla ànu pa
cibàndilu cyà ciibi cyà ngàngàbukà. Mpindyewu, muntu awu…
Kwêna mwà kudyula ngàngàbukà to, yêyè nè—nè bwanga
abu bwìkalà—bwìkalà mwà kwondopa dìsaamà adi, pèndè
ngàngàbuka muswè kubùfìla, nè bumana kulongolola. Kàdi
muntu awu musòmbe, mulwe nè pabwîpì nè cibàndilu cyà ciibi
cyà ngàngàbukà, nè musòmbe panshì mwaba awu kàdi kufwà,

kanwèna mwà kudyùla ngàngàbukà to. Kanwèna mwà kudyula
bwanga to. Udi ukèngela kudyùla mmuntu awu; udi upùngila nè
lufù pa cibàndilu cyà ciibi cyà ngàngàbuka awu, nè dìsaamà dìdì
diikàle nè bwanga bwà kwondopiibwa, bùdì mwà kudyòndopa,
munda mwà bìrô amu. Èè, aci’s cìdi ànu lusùmwìnù.
99 Kàdi, nudi bamanyè’s, Nzambì ùdi nè bwanga munda mwà
Bukalenge Bwèndè, bwìkalà mwà kwondopa dìsaamà dyônsò
dyà mpèkaatù dìdì pa buloba, nè bantu bàdi bàsòmba ànu pa
bibàndilu byà èkèleezìyà. Kî ng’ànu aci to, kàdi bàdi bàsòmba
ànu mu cibàsà mene amu, kàdi bàfwa, nè bàjìmina nè bàya
mu Ìfernò, bwalu bàdi bàbènga bwà kwitaba bwanga bwà
Ngàngàbukà. Amen. Ncyà bushùwà. Kakùyì mpatà to bàdi
bàbènga kwangata bwanga bwà Ngàngàbukà, ki bwà cinyì bàdi
bàfwa nè mibidi kapyà.
100 Nè bantu mbasòmbe mu èkèleezìyà nè batèèleja Mayiisha
à Nzambì, nè babììtabuuja, kàdi kabàyì baswè kuYìtaba to. Kî
mbafwànyìne kwamba nè: “Èè, mpindyewu ncyêna ngììtabuuja
nè aci ncyà bushùwà to.” Bàmwè bàà kùdìbo nebàlwe, bàmba
nè nebàtwe ku Cyôcì aci, bàmba nè: “Mêmè ndi ngiitabuuja
nè Ncyà bushùwà,” kàdi kanwêna nucyènza to. Nwamònu’s,
nenùfwe. Nupùnga nè lufù mu bibàsà byà èkèleezìyà, bwalu kî
mbaswè kwitaba bwanga abu to. Kî mbaswè to. Nwamònu’s,
cìdìci cyènza, cìdi cyùmusha ndambùmukesè wa—wa dimanyika
mu bantu. Cìdikù bu cìdì cìbàtuutakù ndambù.
101 Bàdi nè bwôwà bwà Dilediibwa dipyadìpyà adi. Nudi
bamanyè’s, dilediibwa kanà dyônsò edi dìtu mbukooyà. Ncyêna
ncyùka kùdìdi aku to, nànsha diikàle mu cikùmbì cyà ngulube
anyì mu lùpìtaadi lulengeja mu rose, mbukooya, nènku ke
mùdì kàbìdì Dilediibwa dipyadìpyà. Nedìkufikishe ku dyenza
bintu byûvwà kùyì mwele meeji nè uvwa mufwànyìne kwenza
to. Nedìkulongolòle. Kàdi kumpàlà kwà wêwè kudìlongolola,
bìkèngela ùpìcilè mu bukooyà abu. Ncyà bushùwà. Amen.
Kumpàlà kwà dimiinu kulediibwadì, bìkèngela dìfwe nè dìbolè.
Nènku’s ke lutàtù lùdì naalù bantu leelù ewu ndwôlò alu, kî
mbaswè kufwà nè kubola kumaalu à pa buloba to, bwà bààmòna
mwà kulediibwa cyàkàbìdì ku Nyumà Mwîmpè. Nwamònu’s,
ncyà bushùwà. Bàdi nè bwôwà bwà Dilediibwa dipyadìpyà adi.
Bàdi—bàdi nè bwôwà.
102 Dìdi dìbàfikisha ku dyenza bintu bìdìbo kabàyì baswè
kwenza to. Dìdi dyùmusha dimanyika mu bôbò. Dìdi dìpàtula
dyumakanamu bôbò. Kaa, ndi nkwambila nè, ndi nè disànkà dyà
nè kùdi cisàlù, dilòòlò edi, cììkala mwà kubìpàpàtula mu wêwè,
mwanèètù, cììkala mwà kupàtula maalu à buloba mu wêwè.
Necìvwije bantu, mu bwânà bwètù, bàdìsanga pàmwè kabàyì
bàbala mashììlangana à cyena-màngumba to. Necì—necìfikishe
muntu mulwàte nsàlàbeeta ku dyela udi mulwàte nkooci wa
ntùkàseedò mabòko ku nshìngù, nè kwela lubìlà nè: “Mwanèètù,

ndi nè disànkà dyà kukumòna’s!” Amen. Bushùwà’s! Kàdi
wêwè…Bàdi nè bwôwà bwà cisàlù aci. Kaa, ekèlekèle!
103 Mbyà njìwù bwà kubènga bwanga bwà ngàngàbukà,
nudi bamanyè’s, wêwè—wêwè uya kùdìye. Nè kùdi bwôwà
bwà…Wêwè mubènge bwanga abu, n’njìwù. Udi mwà kufwà.
Kàdi aci, aci, udi mwà kufwà mu mubidi emu, ku dibenga
kwangata bwanga bwà ngàngàbuka. Kàdi mmunyì mùdìbi
bitàmbe kwikala byà njìwù bwà kubènga cisàlù cyà Nzambì ku
mpèkaatù’s wè!
104 Mwab’ewu ànu àbìdì panshì aa, mvwa mukwàcìke
kaadìsaamà kakesè kampàndà, nè muntu kampàndà
kungambila, wàmba nè: “Èè, Billy,” yêyè nè, “uvwa mulamè
ntèndeleelu webè awu mu dìsaamà dyèbè adi anyì?” Yêyè nè:
“Udi mumanyè’s, s’utu witabuuja dyondopa dyà kùdì Nzambì;
uvwa mulamè ntèndeleelu webè awu anyì?”
105 Mêmè nè: “To, yêyè nguvwa mundamè. Kî mmeeji à mêmè
mmulama to; yêyè ngudi undama.”
106 Pààkeediibwà Mashi à Yesù Kilistò panshì ku Kàlvarìyò,
Nzambì ngwakenza didìlongolola adi. Pààkenzà muntu
mpèkaatù dyàmbedi, wàkadìshììla cipòngòpòngò cinène
pàkayàye dyàmwàmwa, kàyì mudìshììle njila wa dyalukidila
to. Nzambì, mubanji mu luse, wàkiitaba mupinganyi, nè cyôcì
aci cìvwa mmashi à mwânà wa mùkòòkò anyì à cimpàngà cyà
ngombe, nè mupinganyi awu wàkashààla munda mwà bidimu.
107 Môsà wàkiimana ku disonsodiibwa dyà kùdì Nzambì,
pàvwà mpèkaatù kàyì nànsha mubèngììbwe apu to, ùvwa ànu
mubwikila kùdì mashi à bimpàngà byà ngombe nè à mbùji.
Nènku yêyè ùvwa nè—nè butùmbì bwà Nzambì pambidi pèndè,
mumùshindùwà nè ùvwamwà kubììkila njiiji bwà kwikalayìkù,
ùvwa mwà kubììkila ndìmbà bwà kwikalayìku. Bwalu, dîyì
mmeeji meela patòòke, nè Nzambì wàkatwàdila Môsà meeji
Èndè, nè Môsà wàkaàkula mu mêyì. Nènku pààkaakula Dîyì,
buloba bujimà bwàkafwìmbiibwa kùdì Dîyì dyà Nzambì.
108 Kale wàwa kùvwa cikondo cîmvwà mufwànyìne kafika,
mu kàlaasà, mwikale nè ndambù wa mâyì à mufùndu mafììke
pa mutèèlù wànyì—wànyì ewu. Maman ùvwa nè ciibidilu
cyà kunguumusha mutèèlu, nè kwamba nè: “Ùntwàdile,
lukàsà, munanga wanyì,” nènku ùvwa mwà kwelapu ndambù
wa kàsòloonyì. Nènku cyônsò cìvwàwu ènza cìvwa ànu
kuàtangalaja, kwenza dikeji dinène ditàmbe, mwaba wùvwàye
wela kàsòloonyi pa mâyì à mufùndu awu. Ke cyônsò cìvwàye
pèndè mumanyè ncyôcì aci. Ke cìvwà citàmbe bwîmpè cìvwàye
naacì ncyôcì aci.
109 Kàdi mbishììlàngàne leelù ewu. Mbenze cintu cìdìbo
bàbììkila nè mbwanga butòòkeshi. Nènku wêwè…Ncintu cyà
mishìndà cyà nè dîbà dyônsò dìdì mâyì à mufùndu awu àmacila
mu Javel awu, anyì bwanga butòòkeshi abu, cyônsò cìdìci aci.

Pàdìbu bùcìlenga, kwèna mwà kusangana cyà cifììke aci kàbìdì
to, nànsha kakesè. Cìdì cìcyènzekelà ncinyì? Macìshàbi dimata
dyà mâyì mafììkè à mufùndumumbaafù wa bwanga butòòkeshi,
mòna’s, kwêna nè cintu nànsha cìmwè to. Kwêna mwà kupeta
mîshì nànsha yà mafi to.
110 Bu nè mêmè mvwa mwenji wa bintu mwengùngù, mêyì aa—
aa adi mwà kwikala kaàyi ànu malelèlà menemene kùdì maalu à
mamanya to, kàdi ndi mufwànyìne kwamba nè, ncinyì ciinè aci?
“Cintu’s H2O kampàndà, mâyì, bwà cintu cìmwèpelè. Pashììshe
kùdì mu cyôcì aci bintu byà mushìndà, nè bìcìvwija cifììke.”
Kùdi diikala dyà ku cibangidilu ànu dìmwèpelè, nè diinè adi
nditòòke. Meekala makwàbò ônsò aa ndyôdì adi dinyangakaja.
Nènku mpindyewu ndi ngàmba…Nènku dîbà adi bu nwênù
mwà kucìcìbwila mwaba awu, nè pàmwǎpa nudi bafwànyìne
kwamba nè: “Èè, cìdì cyàndamuka acide pàdìci cìlenga bwanga
bwà ditòòkesha naabù abu. Cìdi cyàndamuka acide.” Èyo, dîbà
adi acide awu mmuyè penyì? “Acide mmwalùkìle ku…”

Mpindyewu, meekala s’ki ngatùdì twamba mu cyôcì eci,
meekala’s.
111 Wamba nè: “Ncyalukile ku nsùnsukilà. Èè,” mûdì wamba,
“kasùnsukila ìnaayi kuvudija ku ìsambòmbò kusangisha
nè citèèmà, bìdi byènza kasùnsukila kàà H.” Kôkù mwà
kupàtuka mu ìnaayi kusangisha nè ìsambòmbò kusangisha nè
mwandamukùlù, ncifwànyìne kupàtula cinyì? Diikala dyà rose
pamutù pàà difììke. Pashììshe kwalukilawù ku tupwishipwishi.
Dîbà adi, kuumukila ku tupwishipwishi, kusangisha nè ùmwè
kusangisha B2 kusangisha nè ìsàtù, bìdi byènza ìnaayi, cìdì
cìcìsanga nè kasùnsukila kàà H. Mbwena kwamba cinyì?
Pashììshe udi walukila cyàkàbìdì ku bufììke. Nènku dîbà adi
paùdì uya dyàmwàmwà dyà aci, udi mufwànyìne kuya ku
tusùnsukìlà twà tupwishipwishi.
112 Nkwěpì kûyaayà kuumukila mwaba awu? Nebìkèngela
bwà wêwè kwalukila. Bwalu mbufùki, byàkakèngela bwà
kufùminabì kùdì Mufùki. Bìkèngela nànku. Ki bwà cinyì,
cyàkaalukila too nè kùdì Mufùki wacì. Diikala dìvwà mu mâyì à
mufùndu awu adi, kadyèna mwà kwalukilakù kàbìdì to.
113 Mpindyewu, Nzambì wàkamòna nè mashi à bimpàngà byà
ngombe nè à mbùji kaàvwakù mwà kuumusha mpèkaatù to.
Yêyè kààkakwàtakajakù to, kàdi Wàkafùka mwengùngù mu
Mashi à Yesù Kilistò. Amen. Mpèkaatù pàdìyi ànu mutonda
mu mùshindù mujaalàme; kwêna—kwêna nànsha wela cilamba
pa cipòngòpòngò aci to, udi umusha cipòngòpòngò aci mu
kaabujimà, nè Nzambì kî mmumanyè mene nè uvwakù mene
mwenzempèkaatù to. Ncyà bushùwà.Wàkamba nèWàkayèlamu
Mbû wa Cipwàmwòyò bwà kubenga kuyìvùluka kàbìdì nànsha
kakesè bwà kukubadilayì. Dîbà adi balùme nè bakàjì bàdi
bììmana mu Bwikadi bwà Nzambì, bu bânà bàà balùme nè bàà

bakàjì bàà Nzambì, ngiikàdìlù mene wa Nzambì wabò mumyoyi
yàbò.
114 Èkèleezìyà ùdi penyì leelù ewu, mwanèètù? Cìdì cyenzèkèle
èkèleezìyà ncinyì? Patùdì mwà kumòna nè Mashi à Yesù Kilistò
mmatàmba kulekelela mpèkaatù mu mùshindù wà nè Nzambì
kêna nànsha ùvùluka nè twêtù tuvwa benze mpèkaatù to,
dîbà adi: “Cyônsò cinùkǎlòmbu mu Dînà Dyànyì aci, Mêmè
nêncyěnzè.” Mbwalu kaayì ebu? Mbwalu muntu kampàndà
mmutèèkèle bantu Mifùndu eyi bibì. Eci ke cintu cìmwèpelè
cîndìku mwà kudìfwànyikijila nè ncyenzeke, bwalu bwanga
bwà Nzambì bùcìdi ànu bwà mwomùmwè abu. Mpindyewu,
mbyà njìwù bwà kubènga cisàlù cyà ngàngàbukà, ambààku tǔng
mùdìbi bitàmbìdìle njìwù bwà Nzambì’s!
115 Mpindyewu, bwanga bwinè, mmunyì mùdìku muntu
ùbùpeta bwà kukwàtabù mudimu pa muntu? Nudi bamanyè cìdì
benji bàà mushìndà bènza, anyì—anyì beena maalu à mamanya
anyì? Bàdi bàngata dìsaamà, nè bàjandula nè mmutolokù wà
mùshindù kaayì wùdì munda mwàdì, dîbà adi bàdi bàpeta
mulùngù wà mùshindù kampàndà, ncìpaja-mulùngù, nè
bikwàbò, mulùngu bûngì bukùmbàne bùdì mwà kukushipa,
nè ncipaja-mulùngu bûngì bukùmbàne bwà kuwùpangisha
bwà kukushipa, nènku bàdi banji kubùtwa kambocya. Bàdi
bàpèèsha kambocya dìsaamà dyûdì naadì adi. Nè pashììshe bàdi
bèèla bwanga abu mu kambocya, nènku bwôbù kabùyì bushipe
kambocya aku to, dîbà adi bàdi bàkupèèshabu. Nànku aci’s
ncintu’s, nudi bamanyè’s; bàbùpèèsha kambocya bwà kumòna ní
kàdi mwà kubwangata, nènku, kambocya kôkù kakàyì kafwè to,
dîbà adi bàdi bàkupèèshabù. Kî mbônsò—kî mbantu bônsò bàdì
benza bu mùdì tumbocya nànsha, nudi bamanyè’s, pa nànku
bùdi—bùdi bùshipa bàmwè nè—nè bwàmbulwisha bakwàbò.
116 Kàdi kùdi cintu cìmwèpelè cìdì cìtàngila cisàlù cìdì Yesù
Kilistò ùfìla eci, cìdi cyàmbulwisha bantu bônsò. Kî ndikwàcisha
to; ndondapu lujimà.
117 Nukààdikù bumvwè bantu bàmba leelù ewu nè:
“Mushebeyanganyi wa kumpàlà ndìsaamà dyà mwoyi.” Ndi—
ndi mbèngangana naabù; kî mbwà kwikala mushììlàngàne to.
Ndi ànu mbèngangana bwalu ndi mumanyè nè mbyà mafì.
Mushebeyanganyi wa kumpàlà ùdi dìsaamà dyà mpèkaatù. Cyà
bushùwà, kî—kî ndìsaamà dyônsò dyà mwoyi to, ndìsaamà dyà
mpèkaatù.
118 Nudi bamanyè’s, bàmwè bantu bàtu bàmba nè: “Èè,
mpindyewu, Mwanèètù Branham, ngèèla meeji nè wêwè udi
unèkesha ndambù mukesè mwaba awu. Mpindyewu lekèla
nkukonkèku cintu kampàndà. Bìkèngela bwà muntu ěnzèku
mpèkaatù; bìkèngela ànu bwà mêmè kwenzakù mpèkaatù
ndambù ditùkù dyônsò.” Aci’s mbwalu kacya kùtu mwanji
kutwìbwa cisàlù to. Kwàjiki. Nwamònu anyi? Uh-huh. Èyowà’s.

Kacya kùtukù muteetè bwanga bwà Nzambì to. Ncyà bushùwà.
Bu wêwè mwà kwikala mubùteete, dîbà adi kwêna mufwànyìne
kucyènza to.
119 Wamba nè: “Ndi ànu nè cyà kunwàku mfwankà. Cintu
kampàndà cìdi cìnnwìshisha mfwankà.” Teetàku ànu cisàlù
aci musangu wùmwèpelè, bwà kujandula ní—ní cìdi cìkwàta
mudimu anyì to. Wêwè udi wamba nè: “Ncyêna—ncyêna ànu
mwà kubenga kwenza eci to. Ndi—ndi…” Èè, wêwè angàtà
ànu—wêwè ànu bwanga bwà Nzambì musangu wùmwè kàdi
ùmonè mùdìbu bùkwenzela.
120 Muntu mukàjì kampàndà mmungambìle ànu àbìdì àdì
panshì aa. Mvwa mmudyûla bwà divwàla dyà tulàmbà tukesè
twà kale twà cilèndwishi etu. Ke yêyè nè: “Mpindyewu,
Mwanèètù Branham, lekèlà nkwambìlè, kwêna nè bukenji bwà
kwamba nànku to. Tudi nè bukenji bwà kulwàta tùpùtulù twêtù
baswè kutùlwàta.”
121 Mêmè nè: “Ngèèla meeji nè aci ncyà bushùwà. Kàdi bu nè
wêwè uvwa mwena Kilistò, kùvwa mwà kuswà bwà kutùlwàta
to.” Yêyè kwamba, yêyè nè…
122 Ke yêyè nè: “Èè, mpindyewu anjì indìlà, Mwanèètù
Branham.” Yêyè nè: “Udi mumanyè’s, kabàtu bènza kàbìdì
bilàmbà byà mùshindù mukwàbò to ànu bilàmbà byà
bìsalulangana masandi abi, nè bikwàbò, byà mùshindù awu.”
123 Mêmè nè: “S’bàcìdi ànu bènza bilàmbà byà bijimà nè bènza
màshinyì à ditela naawù bilàmbà. Kwèna nè pa wêwè kubingila
to.” Ncyà bushùwà.
124 Mbwalu kî mbaswè kwangata cisàlù cyà dyujiibwa dyà
Nyumà Mwîmpè to, cijila cyà cyena kale, cyà muntu musùngila
kùdì Nzambì, mu disangisha dyà mu citùùdilu. Amen. Ncyà
bushùwà.
125 Kale wàwa bìvwa bibì bwà kwenza bintu abi. S’bìcìdi
ànu bibì! Ncyà bushùwà. Kàdi bwalu bùdi nè, kùdi cintu
kampàndà cyenzèke. Kale wàwa bìvwa nè—nè bantu bàvwà
mwà kwenzamaalumùshindù awu, bàvwamene biipàcììbwemu
bantu; mpindyewu kabèèna mwà kubwejiibwa mu bantu pàdìbo
kabàyì bushùwà bacyěnzè to. Nè pa nànku, nudi numòna’s,
mbilondèshìle ku mwaba wùdì mwoyi wèbè wùsanganyiibwa,
mwaba awu ke wùdì kàbìdì mabanji èbè; anyì mwaba wùdì
bubanji bwèbè, ke wùdì mwoyi wèbè, kàbìdì. Udi nè cyà
kuvùluka, nè, wêwè munangè Mukalenge nè mwoyi wèbè wônsò,
newìkalè nè nsòmbelu mukezùke nè wa kazeeze.
126 Mukàjàànyì nè mêmè tuvwa tuya ku màkàjiinyì à byàkudyà,
kùkaadi cikondo kampàndà. Twêtù kumòna cintu cyà pabwàcì,
mukàjì kampàndà mulwàte nkanzu. Cìvwa ncintu cyà pabwàcì
mu ditùnga dyètù. Ke Meda kungambila, wàmba nè: “Bill, ndi
mumanyè nè, aba bôbò, bàmwè bàà ku bakàjì abu bàtu bìmba
mu kòralè lwà kwînshì eku mu maèkèleezìyà.” Ke yêyè nè: “Ndi



24 DÎYÌ DYAKULA

mubàmanyè.” Ke yêyè nè: “Mpindyewu, mòna’s, cìdì cìbènza
nànku ncinyì?”
127 Mêmè nè: “Èè, udi umòna’s, munanga wanyì,” mêmè nè, “bu
mûndì mpàndànjìlà, mêmè mwinè,” Mêmè nè: “tudi—tudi bàà
mu ditùngà dishììlàngàne.”

Yêyè nè: “Cinyì?”
Mêmè nè: “Tudi bàà mu ditùngà dishììlàngàne, ditùngà

dishììlàngàne.”
Yêyè nè: “Twêtù katwèna beena Àmèrikè anyì?”

128 Mêmè nè: “Tutu basòmbèle mùnwemu, kàdi apa kî nkwètù
to. Twêtù tudi beena lwendu. Tudi twenda tukèba Cimenga,
Cìdì Mwibaki nè Mucyènji mwikàle Nzambì. Mêmè kubwela mu
Finlande; mêmè kumòna mùshindù wùvwàbo benza maalu mu
Finlande. Mêmè kubwela, nè kupweka mu Allemagne; mêmè
kumòna mùshindù wùvwàbo nè nyumà wa cyena Allemagne.
Mêmè kuya mu Suisse; bàvwa nè nyumà wa mu Suisse. Mêmè
kulwa ku Àmèrikè; bàdi nè nyumà wa cyena Àmèrikè.”

Yêyè nè: “Èè, dîbà adi, kàdi mbìshi bwètù twêtù?”
129 Mêmè nè: “Tudi baledììbwe ku Dyulu, bàà mu Dyulu, kùdì
bukezùke, nè cijila, nè bwakànè, nè meeji matòòke.” Èyowà.
Mêmè nè: “Ki bwà cinyì, aba bàdì bàjìkula nànku abu, kabèèna
bàtàngila bintu byà pa buloba to. Kàdi tudi twamba bitòòke
tòò, ku nsòmbelu yètù nè mùshindù wutùdì tudìtwàla, nè tudi
nè Nzambì, tudi nè Bukalenge, tudi nè mwaba wutùdì tuya. Nè
apa kî nkwètù nànsha.” Amen.
130 Ekèlekèle, mêmè ntu munangè aci’s wè! Ngààbangì
kudyùmvwa mutèndeleedi wa menemene mpindyewu mene.
Èyowà’s, mukalenge. Mêmè ndi ngììtabuuja lupàndù lwà cyena-
kale elu, lwà Nyumà Mwîmpè. Kaa, mwanèètù wa balùme,
mwanèètù wa bakàjì, cìdi cìkwenzela cintu kampàndà. Nzambì
umwèumwè awu, wàkadikù nè mwoyi musangu kampàndà,
ùcìdi ànu nè mwoyi leelù ewu. Dilongesha Dyèndè dìmwèdìmwè
dyà cijila adi, Dyèndè dìmwèdìmwè adi, dìdi nè mwoyi dilòòlò
edi ànu mùshindù wùmwèwùmwè wà kacya kwônsò eku awu,
ànu cintu cìmwècìmwè aci. Èyowà’s, mukalenge. Mònaayi
nè, bantu mbuumùke ku dilongesha dyàCì, kwàjikì. Èyowà.
Mpindyewu, èyowà’s, mukalenge.
131 Nombà wetù wa kumpàlà…Dìsaamà dyà mwoyi kadyèna,
kî ncintu cìdì cìtàmba kushipa bantu leelù ewu to. Cyà kumpàlà
kwàmulongo: ndìsaamà dyàmpèkaatù. Nèmpèkaatùmbupidyà.
Bupidyà mu cinyì? Mu Bible. Ncyà bushùwà. Èyowà, ke dyà
kumpàlà kwà mulongo adi: dìsaamà dyà mpèkaatù, dìdì dìshipa
bantu leelù ewu, nè mu nyumà nè…Nè aci necìbàfikìshe
ku dishipangana mu mubidi, mu bushùwà bwà bwalu, bwalu
bàkaadi mwà kujaadika nè muntu mulùme udi ulama nkunà
awu, nè bakàjì bàdì bàkòkangana nè bàjuula ndululu, nè

bàlwangana mvità nè bàkòkangana, bàdi bàfwa. Nebìtwàle
kànsêrè, cikupi, nè bikwàbò byônsò nebìbàkwàte, byûjà.

132 Nwamònu’s, wêwè’s uvwa mwenjììbwe bwà kwikala nè
disànka nè mudìshikàmìne. Nwâkenjiibwa bwà kwikala nè
nsòmbelu bu bânà kumpàlà kwà Taatù wenù, nè—nè bamanyè
nè Yêyè ùtu wènza ditùkù dyônsò, bwà maalu ônsò kwendawù
bîmpè bwèbè wêwè ditùkù dyônsò. Èyowà’s, mukalenge.

133 Bantu bàdi ànu nè bàcììna Dilediibwa dipyadìpyà
edi. Kwàjikì. Bàdi nè bwôwà bwà kulwa ku dyôdì, bwalu
nedìbàlongòlòlè. Nedìkulekèèshè dinàyà dyà ambùlà mfùmù
ùdye mbonga, kukulekeesha dinàya dyà ku màshinyì à
bìnjànjà. Nedìkulekèèshe dishààla dyà kumbèlu mu diisâtù
dilòòlò, ùpùmbisha disangisha dyà milòmbo, bwà kutàngila
Tudi Banangè Susie nè bintu bikwàbò byônsò byà bupâlè
bìdì naabì Hollywood abi, nè minèkù yà manyaanù yìdì
yènzekakù ayi. Nènku nedìfikishe—nedìkufikìshè ku dilekela
nsukì yèbè yìleepa, mile. Nedìkufikìshè ku dyenza maalu
bu inǎbànzà. Nedìfikishe muntu mulùme ku dilekela dinwà
dyà mfwankà, wa bwalu biikàle mu èkèleezìyà bu balami.
Nedìfikishe bantu ku dilekela kushima, kwiba. Nedìkwenzèlè
cintu kampàndà. Nedìkukezùle nè kukupèèsha lupàndu mu
mùshindù wà nè kakwènakù cintu nànsha cìmwè pa buloba cìdì
mwà kukulalulakù to, bwalu udi mumanyè nè wêwè uvwapù
pààkenzekàci apu. Èyowà’s, mukalenge.

134 Mpindyewu, ànu mûngǎmbì katancì aka nè, pàvwà
Nzambì…Pàdì muntu ùpeta bwanga, cintu cìtùbo bènza, bàdi
bàkèba bwanga ebu. Pashììshe bàdi bàjandula dìsaamà edi,
dîbà adi bàdi bàbùtwa mu kambocya bwà kumòna kambocya ní
kààpàndukakù.

135 Mpindyewu, pàvwà Nzambì nè cyà kupwekesha cisàlù cîndì
ngàmba dilòòlò edi eci, bwanga bwà mu Gilàdà ebu, Yêyè
kààkakèba kambocya to. WàkaDìlwila. Amen. Mùshindù
wùmwèpelè wùvwàYekù mwà kwenza, ngwà kulwa mu
mmwènekelu wa Mwan’Èndè, nè wàkavwijiibwa mubidi nè
wàkasòmbela munkacì mwètù, bwà kwangata kalonda kàà lufù.
Yêyè wàkalwa bwà kufwà. Mùshindù wùmwèpelè wùvwàYekù
mwà kufwà…Kàvwa mwà kufwà bu nyumà to, bu muntu.
Pa nànku Yêyè wàkavwijiibwa mubidi wùdìbo bàbììkila nè
n’Yesù Kilistò, Mwânà wa Nzambì, nè Nzambì wàkasòmbela mu
mubidi ewu, ùDìvwija Èmanùwèlè pa buloba, bwà kuumusha
mpèkaatù wa muntu. Aci’s cìvwa mwengùngù wùvwà mu Mashi
awu.

136 Muntu kampàndà wàkamba nè: “Yêyè ùvwa mwena Yudà.”
Kàvwa mwena Yudà to. Bàmwè bàà kùdìbo bààkamba nè: “Yêyè
ùvwa wa bàà Bisàmbà byà bendè.” Kàvwa wa bàà Bisàmbà byà
bendè to.

137 Yêyè kàvwa mushààdìle kùdì Nzambì to. Bible mmwâmbè
nè: “Tudi basùngìdììbwe ku Mashi à Nzambì.” Mashi adi
àfùmina kùdì cilùme. Aci’s tudi bamanyè. Mashi àdi àpàtukila
kùdì mulùme; mukàjì yêyè ùdi ànu diyi. Ncyà bushùwà.
138 Ànu mûmvwà mwâmbè mwaba awu, bu mu muvù wà bintu
bìtòloka. Nyuunyi yà kale yà bikuka eyi yìdi munkacì mwà
kwibaka maswa pambèlu apa, nè yèlamù mayi. Yìmwè yà ku
yôyì neyělè diswa dyûle ntèntè nè mayi yìkala kaàyìku mwà
kutooyika nànsha, kàbìdì. Bwà cinyì? Ùvwa—ùvwa mwà kwela
ciswa cijimà cyà mayi, nè ùvwa mwà kuàlààdila nè kwikala
ànu nè lulamatu lwàbûngì. Ùvwa mwà kukùdimuna mayi awu
ditùkù dyônsò, nè kushààla mwaba awu nè kàyì nànsha ùdya
cyàkudyà to, mu mùshindù wà bìmukolela nè mwà kupàtuka
mu diswa amu bwà kubùùka. Nànsha yêyè muàbèje bìshi, nè
nànsha yêyè muèngèlèke bìshi, nè nànsha mushààle nè lulamatu
kùdìwumùshindù kaayì, kaàdyàkutooyika to. Bwà cinyì? Kàvwa
nè ntààlà to, nè kaèna nè bufukà to, ke bwà cinyì neàshalè ànu
muntwamu nè kubolawù.
139 Aci’s ke lutàtù lutùdì naalù nè miyiiki yètù yàbûngì. Ke
lutàtù lùdìku nè masangisha ètù à mu citùùdilu ndwôlò alu,
àbûngì à kùdìwu leelù ewu, nèmiyiikì yètù. Citùdì tupeta ncinyì?
Musùmbà wà bimuna byà kumbèlu nè bayiishi bà bìlùmaabìkàjì
bàvwà bàkèngelà…Mòna’s, s’mbundù. Kàdi ùbwelamù bwalu
nè ùvwa nè dyêsè kampàndà dikesè, anyì dilonga kampàndà
dikesè dyà tùlaasà, dìbàsàka kumutù kwà cintu kampàndà. Ndi
mufwànyìne, ekèlekèle, cintu cìmwèpelè cìdì cìtùkèngelà leelù
ewu cìdi…Tudi nè diswa dyûle ntèntè nè mayi mabolè.
140 Cìdì cìtùkèngela ncikondo kampàndà cîmpè cyà dikezula
dyà cyena kale dyà diswa, kwangacila ànu kwaka, dììkala mwà
kucyèla pambèlu, too nè patwàpetà balùme nè bakàjì bàdì bûle
tèntè nè Nyumà Mwîmpè; bàvwa nè Mulùme, Yesù Kilistò,
nè bûle tèntè nè Nyumà uvwaYè mubàtììjììbwe nendè awu.
Ncyà bushùwà. Pashììshe tudi nè Mwoyi mu citùùdilu. Èyowà’s,
mukalenge. Bwanga, bàdi bàBùcììna.
141 Yesù Kilistò, Mwânà wa Nzambì, pààkalediibwàYe, bàmwè
bàà kùdìbo bààkamba nè: “Èè, mpindyewu, Yêyè ùvwa, Yêyè—
Yêyè ùvwa diyi dyà Màriyà.” Kàvwa nànku to. Bu byôbì
bìkèngela bwà Màriyà kupàtwila diyi adi mu njila wa buledi
dìpweka too nè mu matrice, bìvwa bìkèngela kwìkalè disaluka
kampàndà, nànku nudi numòna cinùdì nufikisha Nzambì ku
dyenza aci anyì? Yêyè kàvwakù ku aci nànsha, kantu nànsha
kàmwè kàà ku cyôcì aci to.
142 Nzambì, Mufùki awu, ngwâkabwikila virgò Màriyà awu
nè mundìdìmbì, nè kufùka tubùlù twà mashi munda mwà
matrice èndè amu, nè kulelayèMuntu uvwa Èmanùwèlè, Nzambì
Yêyè mwinè muvwijììbwe mubidi, munkacì mwètù, kakùyì
dikwàcisha dyà kùdì muntu nànsha umwe to. Yêyè m’Mufùki

wâkenza muntu wa kumpàlà awu. Amen. Kaa, ekèlekèle! S’ki
Yêyè awu. S’ki Yêyè awu mwimàne. Èyowà’s, mukalenge. Nè
pashììshe Wàkenza nànku bwà Wàmòna mwà kwangata cisàlù
aci.
143 Mwena maalu à mamanya mwîmpè wa menemene kanà
yônsò ewu, ngàngàbukà mwîmpè kanà yônsò ewu udi ujandula
dìsaamà, bàmwè bàà kùdìbo nebàye lwà mu citùùdilu cyà
beena bùlokò bwà kupeta muntu kampàndà wa kuteetelapù,
wîkala nè mwoyi mu bùlokò amu. Yêyè mwà kupànduka ku
cisàlù aci, mòna’s, dîbà adi mulùngù awu kawùyi wùmushipa
to, ùdi mwà kupàtuka mudìshikàmìne yêyè mudìlongòlòle bwà
kutwìbwa cisàlù. Beena bùlokò bôbò mbindìle cyôcì aci. Kaa,
awu’s nngàngàbukà udi nè bwôwà bwà bwanga bwèndè’s.
144 Kàdi, nudi bamanyè’s, Nzambì kàvwa nè bwôwà bwà
bwanga Bwèndè Yêyè mwinè to. [Katùpà kàà mukàbà wà
mêyì munda mutupù—Muf.]…mu cidììlù cyà nyama, muntu
mwimàne ku myelelu yà Yadènè. Pààkamatà cisàlù paanshì apu,
yêyè wàkacìmòna bu nkuci ùpweka ùùmukila mu Dyulu, nènku
Yêyè kutwìbwa cisàlù. KeDîyì kwamba nè: “Ewum’Mwan’Àànyì
munanga mwena munda mûndì nsànkila bwà kusòmbela.”
Amen. Nzambì mu muntu. Ke cisàlù ncyôcì aci. Nzambì mu
muntu. Bàà pa buloba bààkaMutàngila. Diteeciibwa dyônsò,
Yêyè wàkadìtwàla. PààkaMutwìlàbo matè mwîsù, kuMutùùlabò
mwedi nè kuMutwìlabò matè, cyàkatwàla diteeciibwa. Mu
mêbà à diteeta awu, cyàkatwàla diteeciibwa. Cyàkakwàta!
Cisàlù cyàkapetàYe ku Yadènè adi, cyàkakwàta. Cyàkakwàtamu
cikondo cyà dimanyika.
145 Ncilumbu kaayì eci nè ciibûngì cyà—cyà èkèleezìyà leelù
ewu, Nzambì’s neàbàbènèshe, bàtwàdija…Nènku ke cìdì
cyènzela beena Mpenta bèètù bibì ncyôcì aci. Bôbò, bìvwa
bìkèngela kwalukilabò mùvwà baakakwětù amu, nè cìkopokopo
anyì kangoma, lwà kwînshì mu disangu dyà njila mwaba
kampàndà, bîmba kangoma; kutàmba mùvwabi mwà kwikala
nzùbù minène yà dilààdikila bitàlù yitùdì munkacì mwà
kwibaka leelù ewu, tuteeta kutentula myòdelè yà bakwàbò
bantu. Cìdì cìtùkèngelà ndipongoloka dîmpè dyà cyena-kale
dyà Nyumà Mwîmpè, dììkalà mwà kukukezula, kubadilakù nè
nwênù bampaasàtà bàà èkèleezìyà wa beena Mpenta. Ncyà
bushùwà.
146 Mpindyewu, bwalu bùvwa nè, pààkapwekà Nyumà Mwîmpè
pa Yesù, mu ditùkù dyà dibàtijiibwa Dyèndè, Yêyè wàkatwìbwa
cisàlù. TwâkaMutàngila mu dîbà dyà diteeta. Pààkateetà
dyabùlù bwà kuMupèèsha makalenge ônsò à pa buloba,
cyàkenzàYe ncinyì? Wàkashààla ànu nè Dîyì. Amen.
147 Cîndì ndìkonka leelù ewu, ncyà nè bânà bèètù bààbûngì
bàdì mu budimi bwà bwambi kacya ku ditàbuluja dyà ditùkù
dyà ndekeelu edi…Bwà cinyì bìdi nè, paùdì upeta ndambù

wa mfrangà anyì ushintakaja bilàmbà, udi ushààla munène
wa kùyi mwà kuya mwaba kampàndà, kàbìdì, kaa, cintu
cikwàbò, nè bìkèngela wìkale nè cintu kampàndà cinène
citàmbe cyà mukwàbò awu? Mbilwe ditembangana dyà mbilu
dyà nkose’s. Mbyà bundù be. Nzambì mmuswè muntu wikala
mwà kudìpwekesha yêyè mwinè, nè kupwekela paanshì mu
mwaba wà, muntu kampàndà udiYè mwà kwakula nendè.
Kàdi’s mbilwe ditembangana dyà mbilu dyà nkose, muntu
yônsò ùteeta bwà kupeta cintu kampàndà cinène citàmbe
mukwètù mukwàbò awu. Cìdi…Nènku, nwamònu’s, kabèèna
mwà kutwàla didyùmvwà dyà diteeciibwa dyà Sàtaanà adi to.
148 Kàdi Mukalenge wetù wàkatàmba diteeciibwa. Cisàlù
cyàkakwàta. Pààkalwà cikondo, kùvwa dikòkangana pa
Mifùndu, Yêyè wàkashààla ànu menemene nè Dîyì. Sàtaanà
kwambayè nè: “Bààkafùnda nè.”

Yêyè nè: “Bààkafùnda kàbìdì nè.”Kaa, cìdi…Butùmbi’s wè!
Nzambì mu muntu, nwamònu’s.
149 CyàkadìYe naacì ncinyì’s? Ùvwa nè cintu kampàndà kùdiYe
bwà kutwa nyama ku mikòlò dîyì dyônsò dìvwàYe mwambe.
Yêyè kwamba nè: “Mêmè ncìyì ngènza byenzedi byà Taatù
Wanyì to, dîbà adi kanùNgiitàbùùjì to. Kàdi nwênù kanùyì
mwà kungiitabuuja Mêmè to, itàbùùjaayi—itàbùùjaayi byenzedi
bìdìYe wènzela ku Mêmè eku abi.” Kaa, ekèlekèle! Ki bwalu
mbwôbù abu’s.
150 Cìdì cìtùkèngelà mbalùme nè bakàjì bàà mùshindù awu,
leelù ewu, bàdì mwà kukànga mukana mwà bàà pa buloba, ku
bimanyinu byà Nyumà Mwîmpè. Bìdi bìtùkèngela disangisha
dyà mu citùùdilu dyà mùshindù àwu. Bìdi bìtùkèngela
kukùdimunamaalu, dinyùkushiibwa, byàbûngì byà pa buloba nè
bikwàbò kubìpàtula mu èkèleezìyà, bìdì bìbwelemù mu matùkù
à ndekeelu aa abi. Mfrangà yìdi munkacì mwà kutangalaka
mu ditùnga dijimà, nè bintu binène, bìdì bikwàte ngènyì yà
bantu pa bintu binène pamutù pàà kwikalawù kùdì Nzambì.
Bàdya cibàngà, bàdya cibàngà nè Mifùndu’s! Mwanèètù kanà
yônsò wâkatwàdija mùshindù awu, kàdi mulwè kumanyika
bikolè mu bulongolodi kampàndà, ùdyadya cibàngà pa bìvwàye
mwitàbùùje.
151 Mashi awu kaèna àbwela mu muntu mushùwashùwâle,
mulela kùdì Nyumà Mwîmpè to. Démons yônsò yà mu ìfernò
kayèna mwà kumutònkola pa Dîyì adi to. Yêyè neìmanè pa
Dyôdì adi kàyì ùtàngila nànsha cinyì. Amen. Pôlò mmwâmbè
nè: “Kakwèna cintu nànsha cìmwè cìdìku mpindyewu anyì
cìcìlwalwà, anyì ní ncinyì cyônsò, cìdì mwà kutùtàpulula nè
dinanga dyà Nzambì to.” Dilediibwa dilelèlà dishùwashùwâlè
dyà Nyumà Mwîmpè adi dìdi dìbwela munda mwà muntu,
yêyè mmwânà wa balùme wa Nzambì. Kakwèna cipòngòpòngò
pankacì pèndè nè Nzambì to. Yêyè ùdi mwan’Èndè mu Bwikadi

Bwèndè. Amen. Mêmè ntu munangè aci. Ndi mumanyè nè aci
ncilelèlà. Èyo.
152 Tudi tujandula nè mu dîbà dyà diteeciibwa, bwà bintu byà
pa buloba, cisàlù cyàkakwàta. Mu cikondo cyà kubììkidiibwa nè
mmunsantu mubùnguluki wa mu malaba anyì—anyì bamuseka,
baMuswìka mukùsù wà cilàmbà kwîsù, mêsù Èndè, nè
baMutuuta mu mutù nè dikombo, bàmba nè: “Mpindyewu
ní Udi mupròfetà, twǎmbìlèbi wâKutuutù awu nè nganyì.”
Bàsàlaayì bàà beena Loomò abu, bààkaMumòna ùjingulula
meeji à bantu. Bwà kwimanabò nè…
153 Bu nè Ùvwa mwimàne kaaba aka dilòòlò edi, Ùvwa
mufwànyìne kukènzakana nè kwambila mukàjì awu cìvwà
cìmutàcisha, nè cìvwà bikampàndà nè bikansanga. Ke mùshindù
wàkacyěnzàYe. Mùshindù awu ke wùcìdìYe ùcyènza, bwalu
Yêyè kàtu ùshintuluka to. Amen. Kanwènaayikù nè disànka
anyì? Awu’s n’Nzambì udi nè mwoyi. Bwà nè muntu ùdi mwà
kukùlukila ku musàkà wà nzùbu, nè kumba kufwà; nè muntu
mwimàne mwaba awu nè Nzambì munda mwèndè, ùvwa mwà
kudyàdija pambidi pàà muntu awu, nè yêyè kwalukila cyàkàbìdì
ku mwoyi. Nzambì umwèumwè awu ùdi nè mwoyi dilòòlò edi.
Amen. Yêyè ùdi Nzambì utu kàyì ùshintuluka awu. Èkèleezìyà
ùdi dijinga nè cisàlù. Ncyà bushùwà.
154 Bu mwàkambà David duPlessis musangu kampàndà nè:
Nzambì kàtu nè biikùlù to. Ncyà bushùwà. Mwaba wùdì bânà
bèètù bàà beena Mpenta bènda bàshààla…bânà bààbò balela
bàdi bàbwela mu èkèleezìyà bàmba ànu nè: “Èè, twêtù’s tudi
beena Mpenta mbwalu papa ùvwa mwena Mpenta.” Pììkalàbi
nè papa ùvwa mwena Mpenta, nè mwikale nè dibatiiza dyà
Nyumà Mwîmpè, nebìkèngele bwà wêwè kuMupeta mùshindù
wùmwèwùmwè wàkadì paapà muMupetè awu. Yêyè kêna nè
biikùlù to. Ùdi ànu nè bânà bàà balùme nè bàà bakàjì, kacìyì
biikùlù bàà balùme nè biikùlù bàà bakàjì to; ànu—ànu bânà bàà
balùme nè bàà bakàjì. Ncilelèlà.
155 Pa nànku bìkèngela wěnzè cintu cìmwècìmwè cyàkenzàbo
mu Ditùkù dyà Mpenta aci. Bìkèngela wěnzè dilabula
dìmwèdìmwè adi. Bìkèngela wìkalè nè cintu cìmwècìmwè
cìvwàbo bôbò naacì aci. Nzambì kàtu ùshintululakù ndongamu
Wendè to. Kàtu ùshintululakù njila Yèndè to. Yêyè ùdi wènza
cintu ànu cìmwècìmwè aci dîbà dyônsò. Mùshindù wùdìYe
wàdija ndongamu Wendè panshì, ùdi nè cyà kukùngamangana
nè cyôcì aci musangu wônsò. Cìdi nè cyà kwikala cintu
cìmwècìmwè aci. Nènku wêwè mwenzè cintu cìmwècìmwè aci,
bipeta bìmwèbìmwè abi nebìlwe. Amen. Ncyà bushùwà.
156 Mpindyewu tudi tusangana nè, cìvwa cikwàte mu cikondo
cyà diteeciibwa. Cìvwa cikwàte pàvwà bintu byônsò byènda
bibì. Cìvwa cikwàte pààkaMulekelà balundà Bèndè bônsò. Yêyè
wàkashààla ànu kacya wàkwàta, cisàlù aci cyàkakwàta. Dîbà

adi ke dyabùlù kudyàmbidila nè: “NgǎMupecì mpindyewu.”
KubangaYè kubànda ku Kàlvarìyò, Mashi àzòloloka mu mubidi
Wèndè. Bilàmbà Byèndè biMujìngila, dimata dinène dìmwèpelè
dyà Mashi. Dyabùlù ùvwa nè cyà kwikala mwâmbè nè:
“NgǎMupecì mpindyewu. Aci kacyèna mwà kwikala Nzambì
to. To, to. Aci kacyèna mwà kwikala Yêyè to, pììkalàYe mwà
kulekela bàsàlaayì abu bàMutwìla matè mwîsù, pììkalàYe mwà
kubàlekela bàMutùùla manza à myedi ku cibàngà, pììkalàYe
mwà kubàlekela bàMwela kadyòmbò bwà kumòna cìkèènà-
kumòna kàdi Yêyè kàyì ùcyènza to. Nènku mpindyewu ke
Yêyè udi ubànda kakùnà ewu, mwambùle nkùrusè awu, mêmè
nêmMupetè mu tusunsa tukesè emu.”
157 Lubùlùbùlù lwà lufù alu lwàkapweka, nè kunyùngulukalù,
bwà kuMusùma. Nudi bamanyè’s, ànu mùtù lubùlùbùlù kanà
lwônsò elu, lùdi nè kalonda mu lwôlù amu. Kàdi, nudi
bamanyè’s, Nzambì ùkaavwamulongòlòlemubidimusangu awu,
wùvwa mmubidi wà Nzambì. Pààkadìjiika ànu kalonda aku
mu Mwânà wa Nzambì, mu Èmanùwèlè; pààkadìpulumunàlu,
kalùcìvwa lushààle kàbìdì nè kalonda to. Yêyè kuumusha
dyàkàmwè kalonda aku mu lufù. Kabyèna bìkèmesha to pàvwà
Pôlò mwà kwamba nè: “Lufù, kalonda kèèbè kàdi penyì? Lukìtà,
bucìmunyi bwèbè bùdi penyì? Kàdi twasàkidila kùdì Nzambì,
Udi utùpèèshila bucìmunyi ku Mukalenge wetù Yesù Kilistò.”
158 Ùvwa mwà kusùma Elìyà, nè kufwàye, ùvwa mwà kusùma
Elìyà nè kushààla nè kalonda kèndè. Kàdi, nudi bamanyè’s,
lubùlùbùlù lwôlò—lubùlùbùlù lwôlò lùsùme mu ndòndò
mukùmbàne, kalwèna mwà kusùma kàbìdì to, lùdi lùtùùla
kalonda kààlù. Pa nànku kakùvwa mubidi wà buntu nànsha
wùmwè wùvwàye mwà kwelelamù kalonda to. Kaa, ekèlekèle!
Muntu nànsha umwe uvwayè mufwànyìne kwelamù kalonda
to. Kàdi pààkakàbwejàye mu Èmanùwèlè musangu awu,
wàkajìmija kalonda kèndè aku. Twasàkidila kùdì Nzambì!
Èyowà’s, mukalenge, yêyè wàkapangila musangu awu. Èyowà’s,
mukalenge.
159 Kujandulabò nè mulùngu wùvwa mukwàte. Kwambabò
nè: “Wêwè ní udi Mwânà wa Nzambì, tùùlukà ku nkùrusè
aku.” Mwakwidi munène, muntu munène wa kuneemekiibwa
wa èkèleezìyà awu, kwambayè nè: “Twǎmbìlèku bitòòke tòò
mpindyewu. Wêwè ní udi Mwânà wa Nzambì, tuuluka ku
nkùrusè nè ùdìsùngìle Wêwè mwinè,” nè bikwàbò. “Tùmonèbi
ní Udi Mwânà wa Nzambì.” Kààkabuululaku mukana Mwèndè
bwà kupàtula mwâkù nànsha wùmwè nànsha.
160 Mpindyewu tudi tusangana nè Yêyè wàkafwà. Wàkafwà
ànu bulelèlà. Wàkafwà mu mùshindù wà nè dîbà nè ngondo
byàkamba nè Yêyè mmufwè. Bufùki bwônsò bwàkamba nè
mMufwè. Buloba bwàkakanka, bwàkajuuka tufwà-mashìka
pambidi. Nènku pààkamònàbo Nzambì mwinè wâkafùka
buloba awu, ùvwa mulembeleja kumutù kwà buloba, nè

Mashi à Èmanùwèlè àmata pa buloba. Kabyèna bìkèmesha to
pààkafwàYe. Wàkafwà mu mùshindù wà nè byônsò byàkamba
nè Yêyè mmufwè.
161 Nè pashììshe netùjandule nè, kumpàlà kwà
kufwàYe, Wàkamba nè: “Shimbùlaayi ntempèlù ewu,
nè Mêmè nêmmujuulè cyàkàbìdì mu ditùkù diisâtù.
Kanwàdyàkukùmbana bwà kumulaminyina panshì to.
Mushimbùlaayi, nè Nêmmwalùjè mu ditùkù diisâtù.”
162 Bààkatèèka màsàlaayi malami nseke yônsò, bwà kujandula
nè cisàlu cìvwa mwà kukwàta. Bààkacìmòna cikwàte
mu diteeciibwa dyà mpèkaatù. Cyàkakwàta mu bulanda.
Cyàkakwàta mu mabanji. Cyàkakwàta mu mìshindù yônsò yà
diteeciibwa. Cìcìvwa ànu kacya cyàkwàta. Kàdi mpindyewu
cìdi mu lufù, cììkalàcì mwà kwenza ncinyì mpindyewu?
163 Kàdi mu dìndà dyà Paasàkà, kaa, ekèlekèle, ànu kumpàlà
kwà dîbà adi kujuukadì, cisàlu aci cyàkakwàta. Nènku,
pààkenzàci nànku, lufù kucìbulalù mikàlù yàlù, lukìtà
kukànguka, nè Wàkabììka ku lufù mu ditùkù diisâtù nè
kubànda mu Dyulu. Bìdi bìleeja nè cisàlù aci ncisàlù cyà Mwoyi
wà Cyendèlèèlè. Kwêna mwà kucìbùtula to. Nànsha difù dyà
ìfernò kadyèna mwà kushààla dicìlamè to. Lukìtà kalwèna mwà
kushààla lucìlamè to. Lufù kalwèna mwà kushààla lucìlamè to.
Kakwèna cìdì mwà kushààla cicìlamè to. Necìjuukè cyàkàbìdì.
164 Yesù Kilistò wàkamba nè: “Bônsò bàdì Taatù muMpèèshe
nebàlwe kûNdì, nè Mêmè nêmmubììshè ku lufù ku ditùkù
dyà ndekeelu.” Àlèluuyàh! Muntu mulùme anyì mukàjì udi
mutwìbwe cisàlù ku Cyôcì eci awu, kêna mwà kushààla mu
lukìtà to. Lukìta nànsha lùmwè kalwèna mwà kushààla lulamè
baakàne to. Kakwèna ìfernò udi mwà kucìlamakù to; nànsha
lukìta, cintu cikwàbò nànsha cìmwè. Yesù Kilistò mmulayè bwà
kucìbììsha cyàkàbìdì mu Ditùkù adi. Amen. Kaa, ndi nè disànkà
dyàbûngì bwà cyôcì aci, bwà cisàlu aci. Nudi bamanyè’s, mu
dìndà dyà Paasàkà cyàkajaadika.
165 Nudi bamanyè nè cìvwa ncinyì anyì? Cìvwa cintu cinène cyà
dikèma, mu mùshindù wà nè bantu lukàmà nè makùmi àbìdì
bàvwa baswè kutwìbwa cisàlu aci. Mpindyewu, bu Yêyè mwà
kutwà makàsà panshì mu diteeciibwa, kùvwa bantu lukàmà nè
makùmi àbìdì bàvwà baMumanyè bîmpè menemene, bààkajinga
cisàlu aci. Pa nànku ànu dîbà adi byàkakèngela bwà kubàndaYè
ku cilambidi cyà manga bwà kulongolola bwanga abu, ki
kwambaYè nè: “Nwênù bàndaayi ku cimenga cyà Yèlusàlèmà
too nè paNgààbùlongololà, mushìndà wônsò awu musopakaja.
NênnùtùminèBu paanshì.” Ki kubàndabò bwà kwindila.
166 Mùshindù wùvwàbi bìkèngela bwà èkèleezìyà wa beena
Kilistò kulombodiibwayè, ncisàlù cyà mùshindù kaayì cìvwàye
mufwànyìne kwangata? Ncinyì, ncinyì cìvwà cifwànyìne kwikala
cisàlu aci? Mmunyì mùvwàbo mwà kwenza? Ncinyì cìvwà mwà

kwenzeka? Mbafwànyìne bônsò kuya ku sèmìnêrè bwà kulonga
bwà kupeta Ph.D. nè LL.D. anyì? Byàkakèngela bwà nsaserdòsè
kampàndà kubàndaye nè njila mwikàle nè dyâmpà dyà kosher
mu byanza, nè kwolola ludimi bwà kwangata nkòmunyò, nènku
pààkù kùmba kùjika anyì?
167 “Kàdi kwàkalwa cyonà cìfùmina mu Dyulu,” cisàlù cìvwa
mu njila cyènda cìlwa “bu cipeepèlè cikolè cyà cìvuma,
nè Cyàkuuja nzùbu mujimà ùvwàbo basòmbèle amu. Ndìmì
mipandùlùke yàkasòmba pamutù pààbò, bu Kapyà. Nè bônsò
bààkuujiibwa tèntè nè Nyumà Mwîmpè, nè kubangabò kwakula
mu myakulu mikwàbò, ànu mwàkabàpèèshà Nyumà bwà
kwakula amu.”
168 Nukààdikù bamòne ntempèlù wa kale awu, fòtô wendè
awu anyì? Kùvwa kaaciibi kakesè kàà kale kàà pa luseke
kàvwà katàngìle pambèlu, kàbànda nè bibàndilu byà kuulu,
kàbànda buludì nè mu cibambalu cyà kuulu. Kukàngabò biibi
nè kubwelabò, bwalu bàvwa nè bwôwà.
169 Kàdi ndi nnwàmbila nè, pààkatwìbwàbo cisàlu bu kânà kàà
ngombe kàfùma ku ditwìbwa cimanyinu cyà mudilu, kabàvwa
mwà kubàkwàta nànsha. To, mukalenge. Yêyè kupàtuka
mu cibambalu amu, kudìtwayè mu mìsèèsù ki yêyè ùyààya
wàwa. Ùvwa mutwìbwe cisàlù. Lufù, ìfernò, dikèngeshiibwa,
kumuseka, kumwelulwila, kabìvwa nè cìvwàbi bìshintulula
bwèndè yêyè to, yêyè ùvwa mutwìbwe cisàlù. Amen. Kaa,
ekèlekèle!
170 Tèèlejààyi Peetèlò mwimàne mwab’awu. Kubangabò
kukonka nè: “Kùdikù kàbìdì bwanga mu Gilàdà anyì?
Kakwènakù kàbìdì bwanga mu Gilàdà anyì? Kakwènakù
ngàngàbukà mwômù anyì?” Kaa, èyowà’s, tudi nè bwanga bûngì
cyanàànà mu Gilàdà. Tudi nè bangàngàbukà bûngì cyanàànà.
171 Mu ditùkù adi, Ngàngàbukà Simonà Peetèlò, yêyè ùvwa
ngàngàbukà. Yêyè kwamba nè: “Nênnùfùndìlè kabèjì kàà
bwanga. Nênnwàmbìlè. Nènku aka nkabèji kàà bwanga kàà
Cyendèlèèlè, bwalu nekììkalè bwènù nwênù, nè bwà bânà bèènù
balela, nè bwà aba bàdì kule. Bwà kwamba menemene, mbwà
muntu yônsò wasòka awu, wabììkila Mukalenge Nzambì wenù:
‘Nêmmupèèshèci.’”
172 Yêyè nè: “Citùdì mwà kwenza ncinyì bwà kutwìbwa cisàlù
aci?” Ke mwaba wùdìci cìsanganyiibwa awu. “Citùdì mwà
kwenza ncinyì bwà kwikala batwìbwe cisàlù?”
173 Yêyè nè: “Nêmfundè kabèjì kàà bwanga aku.” Yêyè nè:
“Nyingàlàlaayi, yônsò wa kunùdì, nè nùbatiijiibwè mu Dînà
dyà Yesù Kilistò bwà dilekelediibwa dyà mpèkaatù yènù, nènku
nenùpetè kupà kwà Nyumà Mwîmpè. Bwalu kabèjì kàà bwanga
aka kàdi bwènù nwênù, nè bwà bânà bèènù balela, nè bwà
aba bàdì kule, mu bûngì bwônsò mene bwàbììkila Mukalenge
Nzambì wetù abu.” Kaa, ekèlekèle!

174 Nudi bamanyè mùdì bwalu anyì? Pàdì ngàngàbukà ùpeta
bwanga bwà dìsaamà; nè ùfùnda kabèjì kàà bwanga, kàdi
mwenji wa manga kampàndà wa mafi ùkàtwa byanza nè
ùdìtwamu disàkidilakù ndambùwa cikampàndà nè ùmushilakù
ndambù wa cikampàndà, anyì neàshebeyè mubèèdì awu anyì—
anyì neěnzè cintu kampàndà pa bwalu abu. Kabèjì kàà bwanga
aku kakàcìyi mene nè bwanga bukùmbàne mu kôkù amu bwà
kukwàcishakù to. Byôbì kabìyì nànku to, nkatekète menemene
mu mùshindù wà kùyì mwà kwambulwishakù mubèèdì nànsha.
175 Nènku’s ke lutàtu lùdì naalù bààbûngì bàà ku benji bàà
manga bàà mu sèmìnêrè aba leelù ewu. Bàdi bàngata kabèjì kàà
bwanga, kàdi bàsàkidilakù cintu kampàndà cikwàbò pamutù
pàà Cyôcì aci, ke nwênù kupeta mushikì wà nzùbù yà dilamina
bitàlù yà yìpùnga nè lufù.
176 Kabèjì kàà bwanga aka kàcìdi ànu kàà mwomùmwè.
PààkaCìpetà beena Sàmaalèyà, bààkatwìbwa cisàlù, bàvwa
nè cintu cìmwècìmwè aci. PààkaCyàkidilà bàà Bisàmbà byà
bendè, bààkapeta kabèjì kàà bwanga kàmwèkàmwè aku. Pôlò
wàkatwìlangana nè musùmbà kampàndà mu Byenzedi 19,
bàvwà nè citùpà cyà kabèji kàà bwanga aku, kî n’Cyôcì
cyônsò to, wàkamba nè: “Aci kacyàkukùmbanakù to. Wêwè’s
neùshebeyè cintu cyônsò mu kaabujimà.” Pa nànku yêyè
kukàfùnda, bwàbò bôbò, kubambila mùshindù wa kukàpeta.
Bààkakàpeta mu mùshindù wùmwèwùmwè awu.
177 Nènku’s ke lutàtù lùdìku leelù ewu ndwôlò alu. Kùdi bwanga
bûngì cyanàànà mu Gilàdà, nè tudi nè bangàngàbukà bûngì
cyanàànà, kàdi bantu bàdi bàcììna kabèjì kàà bwanga aku.
Butùmbi’s wè! Butùmbi bwìkalè kùdì Nzambì. Kakwènakù
bwanga mu Gilàdà anyì? Kakwènakù bukolè bwà Nyumà
Mwîmpè anyì? Mpindyewu bùdikù anyì?
178 Eci cisàlù cìdi cìkwàta mudimu mu byônsò, nwamònu’s.
Cyàkakwàta mudimu pa beena Yudà. Cyàkakwàta mudimu
pa beena Sàmaalèyà. Cyàkakwàta mudimu pa bàà Bisàmbà
byà bendè. Cìdi cìkwàta mudimu pa muntu yônsò mùshindù
wùmwèwùmwè awu.
179 Mêmè ndi mpàndànjìlà. Ndi mbwela mu buloba mùdì bantu
bàdì kabàyì nànsha bamanyè nè cyanza cyà dyàbalùme ncyěpì nè
cyà dyàbakàjì ncyěpì to, nè bôbò mbiimàne mwaba awu. Nudi
bamanyè cìdìbo bènza pàdìbo bàpeta Nyumà Mwîmpè anyì?
Cintu cìmwècìmwè cinùtù nwenza aci, cintu cìmwècìmwè aci.
180 Kaa, ncinyì aci? “Mbwènù nwênù, nè bwà bânà bèènù balela,
nè bwà aba bàdi kule, mu bûngì bwônsò bwàbììkila Mukalenge
Nzambì wetù abu.” Kabèjì kàà bwanga kàmwèkàmwè aka kàdi
kàkwàta mudimu nè cintu cìmwècìmwè aci.
181 Nè èkèleezìyà neěnzè cintu cìmwècìmwè cyàkenzàye ku
cibangidilu aci. Cyà bushùwà menemene. Yesù ke mwonji
wà mvinyò. Twêtù tudi matàmbà, nènku’s mmu kwikala

batwìbwe cisàlù kùdìMwoyi wùvwàmumwonji wàmvinyò awu.
Èkèleezìyà wâkapàtuka, mutwìbwe cisàlù awu, bààkafùnda
Mukàndà wà Byenzedi paanyimà pèndè.
182 Mpindyewu tudi nè ndambùwamipinganyi. Tudi nè ndambù
wa mamuma masomeka. Ùdi—ùdi nè mwoyi ku mwoyi wà mucì,
kàdi kawàkukwàma mamuma to. Ncyà bushùwà.
183 Mvwamwimàne nèmulundàwanyì kampàndà, John Sharrit,
mu Phoenix mwàmwa, kaaba aka ànu àbìdì àdì panshì aa. Ùvwa
nèmucì kuntwaku,mucì wàmadìmà à òrangè, wùvwàmukwàme
mìshindù yìtaanu anyì yìsambòmbò mishììlàngànè yà mamuma.

Mêmè nè: “Kacya ncìtukù mwanjì kumòna cintu bu nànku
to.”

Yêyè nè: “Mbisomeka.”
Mêmè ne: “Mmucì wà mùshindù kaayì’s?”
Yêyè nè: “Orangè.”

184 Mêmè nè: “Èè, kùdi didìmà dyà mpùsù, nè kùdi màdìmà
à bwanji, nè kùdi màndàleenyì, nè orangè yà mitwile mbidi,
nè—nè bimuma byà mbòmà, byà mìshindù mishììlèshììlàngàne
yàbûngì.” Mêmè nè: “Kàdi bônsò bwàbì bìdi bìkolela ku mucì
wùmwèwùmwè awu anyì?”

Yêyè nè: “Èyo, byônsò’s mmamuma à madìmà.”
185 Mêmè nè: “Èè, mpindyewu, aci’s ncintu cyà pabwàcì.” Mêmè
nè: “Mpindyewu, cidimu eci, paanyimà pàà bimuma byônsò abi
bimane kujika, cidimu cyàlondà necìkwame cimuma cyà òrangè
anyì?”
186 Yêyè nè: “Kaa, to. Huh-uh. To.” Yêyè nè: “Nedìpàtule ànu
mùshindù wùdì ditàmbà dyàwù adi.”
187 Ke mêmè nè: “Dîbà adi mucì awu mmukùdìmùke, udi uswa
kwamba nè, ùmuka ku—ku mucì wà òrangè ùshààla cinyì…”
188 Yêyè nè: “To, to, to. Wôwò ànu mudìdìnge mupàtule dikwàbò
ditàmbà, dìdi dìpàtula didìmà dyà òrangè.”

Mêmè nè: “Ngǔmvù.” Amen.
189 Mwanèètù, tudi nè bintu bu mùdì màngumba à èkèleezìyà
mafunyika mu Eci, kàdi miikàle nè mwoyi ku Cyôcì aci,
bàdìbììkila mùdìbo beena Kilisto. Kàdi bu Mwoyi mulelèlà wà
mucì awu mwà kupatula ditàmbà dikwàbò dyàwù sungasunga,
necììkalè Mukàndà mukwàbò wà Byenzedi paanyimà pààdì,
bwalu Yêyè ùdi umwèumwè awumakèèlèlà, leelù, too nè kashidi.
Cìdì bàà pa buloba nè mabanji àbò, kàdi kî mbamanyè kantu
nànsha kàmwè pa bwalu abu to. Bantu bàdi bàbala Bible
ewu, nwênù nuMubadila mu mmwènenu wa cyena-màngumba,
kanwàkupetaMù byàbûngì to. Kàdi bu wêwè ànumwà kutàngila
cìdìDi dyàmba, nè kutùmikila cìdì kabèjì kàà bwanga aku
kàmba. Dìbalà, Dìtùmìkìlà, nedìkuvwije muntu mushììlàngàne.

190 Ndi mfùmina ku Inde, ànu àbìdì àdì panshì aa. Mvwa
mûmvwè bààkula bwà mukàjì kampàndà mwab’ewu, ùvwa
mutuucìke kùdì bulanda nè èyo, mwanèndè wa balùme
ùvwa muye ku Inde bwà kwikalayè ngàngàbukà. Ke kuyayè
kuntwaku nè kuyayè kulekelayè byà bumungàngà byèndè
abi, nè kubwelayè mu mukwàbò, ngèèla meeji nè yêyè ùvwa
maanyìmèèlà mu maalu à nzembu, anyì cintu kampàndà. Kàdi
mukàjì ewu ùvwa mutuucìke kùdì bulanda nè èyo. Kàvwa ànu
nè kantu nànsha kàmwè to, nènku beena luse bàvwa bàteeta
bwà kulwa kumwambulwisha. Nènku ke bôbò kukenketabò
bwalu abu, nènku pààkakenketàbo, bààkasangana nè mukàjì
awu ùvwa nè cyeyemenu cìmwèpelè, nè mwinè awu ùvwa
mmwanèèndè wa balùme uvwa muntu mubanji bikolè mu
Inde amu. Ki bwôbò nè: “Èè, bwà cinyì mwanèèbè kêna
ùkwambulwisha?”
191 Yêyè nè: “Kaa, ncyênà ànu mwà kumulòmba to.” Yêyè
nè: “Mêmè ke mamwěndè,” yêyè nè, “mbipìcììbwe nè mêmè
mwangàte ànu kàà pa luse pamutù pàà kulomba mwanàànyì wa
balùme.”

Yêyè nè: “Kùtukù kacya upeta nguumù yèndè anyì?”
192 Yêyè nè: “Kaa, ntu mpeta nguumù yèndè misangu yôyì
mikesè ngùmwè anyì yìbìdì ku ngondo.” Yêyè ne: “Ùtu ùfùnda
yìmwè yà ku mikàndà yà mitàmbe kwikala yà kalolo yìnùdìku
kacya babalè.”
193 Bôbò nè: “Èè, mbimwèke ànu bu nè ùvwa munangè
mamwěndè bikùmbàne, nè ùvwa nè mfrangà bûngì cyanàànà,
ùvwa mufwànyìne kwikala ùteeta bwà kumubèja, pamutù pàà
yêyè kwikala ùlòmba kàà pa luse.”
194 Yêyè nè: “Èè, pàmwǎpa bu yêyè mumanyè nè mvwa
mùshindù ewu,” yêyè nè, “ùvwa mufwànyìne, ùvwa mufwànyìne
kumbèja. Kàdi,” yêyè nè: “nudi bamanyè’s, kî mmumanyè
to, nènku ndi—ndi ndyùmvwa ànu nè bundù bwà kwambila
mwanàànyì wa balùme, mùshindù awu.”

Ke abu nè: “Kàdi yêyè ùcìdi ànu ùkufùndila mikàndà yà
kalolo anyì?”
195 Yêyè nè: “Kaa, yìmwè yà ku mikàndà yà mitàmbe kwikala
yà kalolo!” Ke yêyè nè: “Yêyè’s ùtu ùntùmina fòtô yà mitàmbe
bulenga yà kacya yinùtùku bamòne.”

Awu nè: “Fòtô yà mitàmbe bulenga? Pa nànku tùmonèbi
yìmwè yà ku yôyì.”
196 Kuyayè mu Bible wendè, nè kuyìpàtulayè. Nudi bamanyè
cìvwàyi anyì? Mabèjì à ku bankì. Inde ùtu ùtèèka fòtô pa mabèjì
èndè à bankì, nudi numòna’s, fòtô milenga. Yêyè’s ùvwa nè
binunu byà ndola, pàdìbo bàshintula mfrangà yà beena Inde mu
mfrangà yà beenaÀmèrikè. Cìvwa ncinyì?Mumabèjì àmbangilu
à Bible wendè awu, ùvwa nè mabanji àvwàye wèla meeji nè



36 DÎYÌ DYAKULA

àvwa “ànu fòtô,” kàdi, kulwa kujandula nè, bìvwa nè mushinga
wàbûngì kùdìye.
197 Nènku, mwanèètù, paùdì uteeta kubala bwà kapyà kazola
kàà Mpenta, kàdi muntu kampànda ùteeta kukwambila
nè Nyumà Mwîmpè kêna umwèumwè awu leelù ewu ànu
mwàkadìyi musangu awu amu to, muntu kampàndà ùteeta
kukwambila nè matùkù à bishìmà àkaadi mamanè kupìta, nè
Yesù Kilistò kêna umwèumwè awu makèèlèlà, leelù, too nè
kashidi to, cìdìbo bàteeta kukwambila aci, wêwè kuciitàbùùjìkù
to. Byôbì abi kî m’fòtô to. Nzambì wa Bukolè bwônsò ngudi
mukutùmìne mukenji awu, ncyà bushùwà, “Ùdi bwènù nwênù,
nè bwà bânà bèènù balela, bwà aba bàdì kule, mu bûngì bwônsò
bwàbììkilàbo kùdì Mukalenge Nzambì wetù abu.” Nzambì ùcìdi
ànu Nzambì. Yesù Kilistò ùdi umweumwe awu makèèlèlà, leelù,
too nè kashidi.
198 Yêyè ùdi kaaba aka mene, dilòòlò edi, bwà kusùngila
bajìmìne, bwà kwondopa babèèdì, bwà kuuja nè Nyumà
Mwîmpè, aba bàdì bàjinga bwà kuujiibwa tèntè abu. Udi
witabuuja aci, kî mmwômò anyì? Èyowà’s, mukalenge. Wêwè
mucǐtàbùùje, dîbà adi, udi umòna’s, aci’s mmulayì wà Nzambì
mu Dîyì edi kaaba aka, udi mwà kubwelamù buludì nè kupeta
mulayì wônsò. Mulayì wùdi kunùdì. Peetèlò wàkamba nè:
“Mulayì wùdi kunùdì, nè kùdì bânà bèènù balela, nè kùdì aba
bàdì kule.” Kùmvu bwôwà bwà kwangata mfranga ayi to. Awu’s
mmabèjì à bankì à mu Dyulu. Ncyà bushùwà. Yesù Kilistò
umwèumwè awu makèèlèlà too nè kashidi!
199 Ambàbi tǔng bu Yêyè mwà kwimana mwab’ewu dilòòlò edi
nè kumòna mukàjì awu mulààdika mwaba awu ùsaama? Ùdi
ùmwèka bu nè ùdi ùsaama bikolè, mucìbùkìle panshì, pàmwǎpa
mutekète luseke anyì cintu kampàndà. Bakàjì bàbìdì…Mukàjì
kampàndà, nè mulùme wa bafììke nè mukàjì wa bafììke, bàteeta
bwà kukwàta mudimu nè mwânà mukesè wa mu dibòkò, nudi
nwela meeji nè Yêyè mmufwànyìne kwenza cinyì bu Yêyè
mwà kwimana mutàngìle babèèdì bàbìdì abu mwaba awu, bu
mwondopi? Udi wela meeji nè Yêyè ùdi mwà kubwòndopa
anyì? Ùkaadi mumanè kucyènza, nudi numòna’s. PààkafwàYe
ku Kàlvarìyò apu, Wàkacyènza. Nudi nwitabuuja nànku anyì,
nwênù babèèdì bônsò? Nudi nwitabuuja nè aci ncyà bushùwà
anyì? Wêwè udi kwàka nè inǎbànzà mukesè wa bafììke, udi
kwaka nè mwânà wa mu dibòkò, udi witabuuja nè Yesù
Kilistò, pààkafwàYe ku Kàlvarìyò, Wàkasùmba dyondopiibwa
dyà mwanèèbè anyì?
200 Wêwè udi pa kalààlù kàà dibùnya kààka, bu wêwè…Udi
umwèka usaama bikolè. Udi mutekète luseke, nànsha ciikàle
cinyì, udi witabuuja nè Yesù Kilistò wàkafwà ku Kàlvarìyò, bwà
kukusùngila ku bubèèdì bwèbè abu anyì? Udi witabuuja nànku
anyì? Udi witabuuja nè bîngǎmbì dilòòlò edi abi, mbilelèlà anyì?

Udi witabuuja nè kabèjì kàà bwanga aku nkalelèlà anyì? Udi
witabuuja anyì?
201 Bu Yêyè mwà kwimana kaaba aka dilòòlò edi, nè wêwè
kuMulòmba nè: “Udikù mwà kwondopa mwanàànyì anyì?”
Nudi bamanyè cìdìYe mufwànyìne kwamba anyì? “Nkààdi
mumanè kwenza cyôcì aci.” Nwamònu’s, nwênù cǐtàbùùjaayi
ànu cyanàànà. Nwamònu anyì? Bu wêwè mwà kwamba
nè: “Mukalenge, mêmè ndi mucìbùkìle panshì, ncyêna mwà
kwenda to,” anyì ní ncinyì cyônsò cìdìku aci. “Ncyêna—ncyêna
mwà kwenda to. Ndi—ndi munkacì mwà kupùnga nè lufù,”
anyì cintu kampàndà nè: “Udikù mwà kunsùngila anyì?”
Ùvwa mufwànyìne kwamba nè: “Nkààdi mumanè kucyènza.”
Nwamònu anyì?
202 Mpindyewu mmunyì mûdìku mufwànyìne kumanya nè
cìvwa n’dîyì Dyèndè? Bwalu Yêyè ùvwa mufwànyìne kwenza
cintu kampàndà mwàkenzàYe musangu awu amu. Yêyè’s ùvwa
mufwànyìne kwikala mukùmbàne mwà kukwambila cintu
kampàndà bwèbè wêwè, kukwambila cyûvwà, anyì cìvwà
cìkutàcisha, anyì cintu kampàndà bu nànku, mwàkenzàYe mu
cikondo cyà Bible amu. Aci’s ncifwànyìne kuleeja nè Yêyè ùvwa
umwèumwè awu. Kàdi bwà dyondopiibwa, bìvwa bìkèngela
bwà wêwè kucììtaba wêwè mwinè. “Wàkatàpiibwa mpùtà
bwà kushipa kwètù kwà mikenji; ku mibùndàbùndà Yèndè
twâkondopiibwa.” Nudi nwitabuuja nànku anyì?
203 Udiwitabuuja nèYêyèmmufwànyìne kungambila dilòòlò edi
cìdì lutàtù lwèbè, anyì cintu kampàndà cìdì cìkutàngila wêwè
udi mulààdika mwaba awu anyì? Udikù mufwànyìne kucììtaba
nè kwitabuuja nè mêmè ndi mupròfetà Wendè anyì? Neùcǐtàbè
anyì?
204 Kàdi bìshi bwèbè wêwè, inǎbànzà udi ku luseke lwèndè awu,
nè cyanza cyèbè pambidi pàà mwanèèbè wa mu dibòkò awu, udi
witabuuja aci anyì?…?…
205 Mbanganyì bììkala mwà kwitabuuja aci?
206 Mpindyewu, Taatù wa mu Dyulu, ewu mmusadidi Webè.
Ndi ànu nè…Ndi mwambùle bujitu ànu bwà kuyiisha Dîyì
Dyèbè. Mpindyewu, ndi mumanyè nè eci ncyà pabwàcì, kàdi ndi
ndòmba bwàÙcyěnzèku dilòòlò edi, bwà bantu bààmònakùmwà
kumanya nè—nè eci m’Bulelèlà.
207 Èyo, tàngilà kùnweku. Mwanèèbè wa mu dibòkò ùdi nè
dìsaamà dyà mùshindù kampàndà dyà mifùbà. Ncyà bushùwà.
Ncyûjà cinène mu mukòlò amu. Ncyà bushùwà anyì? Lamà
cyanza cyèbè pa cyôcì aci, ambùlùlà wǎmbè nè: “Mukalenge
Yesù, ondòpàku mwanàànyì wa mu dibòkò, nênKukwàcìlè
mudimu matùkù àànyì ônsò à mwoyi.” Pawìkalà kacya kùyikù
mwanjì kwangata ditwìbwà dyà cisàlù edi to, ùCiitàbùùjè nè
mwoyi wèbè wônsò. Nè ùswikè kaanshinga ku mukòlò wà
mwânà wa mu dibòkò awu, dilòòlò edi, nè ùkàpimè. Nènku



38 DÎYÌ DYAKULA

pashììshe ùlwe nè kaanshinga aku mààlabà, mwaba wûdì
ukàkòsela awu, mùshindù wùdìwu mukèèpèle pankacì pàà
mpindyewu nè mààlabà dilòòlò edi. Newěnzè nànku anyì?
208 Wêwè udi mulààle mwaba wàwa, mulondèle, udi witabuuja
nè mêmè ndi musadidi Wendè anyì? Ncìtukù mwanjì kukumòna
to, kacya bàndela. Kàdi’s ki wêwè awu mulààle mwaba awu,
mubwikila kùdì mundìdìmbì wà lufù. Kùdi mundìdìmbì mufììke
pa mukàjì awu. Ùdi ùsaama, ùpùnga nè lufù lwà kànsêrè.
Ncyà bushùwà menemene. Nènku udi witabuuja nè Nzambì
neàkusàngàjè anyì? Udi mwà kucììtabuuja anyì? Dîbà adi udi
ushààla mulààle mwaba awu too nè paùdì ufwà bwà cinyì?
Ngàngàbukà kêna mwà kwondopa aci to. Juukìlà kuulu, mu
Dînà dyà Yesù Kilistò, nènku ambùlà kalààlù kèèbè aku ùye
kumbèlu.
209 Udi witabuuja anyì? Bônsò bàdì baswè kwitabuuja nè
kwitaba dyondopiibwa dyènù abu, juukìlaayi kuulu nùsàkidilè
Nzambì.

Mukwàcìle ku dibòkò, mwanèètù wanyì.
210 Twǎmbààyi nè: “Mukalenge àtumbè,” bantu bônsò. Nudi
nuMwitabuuja anyì? Elààyi byanza muulu mpindyewu kùdì
Nzambì, nè nùMutùmbìshè. Nudi nwitabuuja anyì? Kakwènakù
bwanga mu Gilàdà anyì? Bukolè bwà Nzambì bùdi mwà kwenza
nànku!
211 Tùjuukilààyi kuulu, bantu bônsò mpindyewu, nè diitabuuja
bwà kucììtabuuja. Juukìlaayi kuulu, bantu bônsò, nè itàbaayi
disùngidiibwa, mu Dînà dyà Mukalenge. Amen. 

